
Útdráttur 

Réttarstaða samkynhneigðra á fjölskyldusviði hefur mikið verið til umfjöllunar í 

samfélaginu á undanförnum árum. Upphaf réttindabaráttu samkynhneigðra á Íslandi 

og erlendis snérist fyrst um að eiga tilverurétt. Í framhaldinu fóru samkynhneigðir að 

krefjast réttar til fjölskyldulífs. Fordómar og fáfræði gerði baráttu þeirra oft erfiða.  

Í þessu lokaverkefni er fjallað um samkynhneigða einstaklinga og þeirra leiðir til að 

stofna fjölskyldu í nútíma samfélagi og hvaða úrræði þeir hafa til að eignast börn, 

ásamt því að farið er yfir félagslega og lagalega sögu þeirra.  

Markmiðið er að skoða hvort félagslegar og lagalegar breytingar undanfarna áratugi 

hafi bætt stöðu samkynhneigðra til fjölskyldulífs og barneigna. Helstu úrræði 

samkynhneigðra við barnleysi eru ættleiðing, staðgöngumæðrun og tæknifrjóvgun. 

Áður en lög um staðfesta samvist voru lögfest hér á landi árið 1996 höfðu 

samkynhneigðir engin sérstök réttindi á fjölskyldusviði. Á síðastliðnum árum hafa orðið 

miklar breytingar á félagslegum, jafnt sem lagalegum réttindum samkynhneigðra, 

sérstaklega í íslensku þjóðfélagi. Þessar breytingar hafa haft í för með sér að dregið 

hefur úr fordómum gagnvart samkynhneigðum og viðhorf almennings er orðið 

jákvæðara gagnvart þeim. 

Helstu niðurstöður eru þær að lagasetningar undanfarinna ára hafa stuðlað að því 

að samkynhneigðum hefur verið veittur lagalegur réttur til að stofna fjölskyldu en í 

raun geta þeir ekki nýtt sér þennan rétt að fullu. Réttur til ættleiðinga hefur verið 

veittur en ekkert af þeim löndum sem Ísland er með ættleiðingarsamninga við leyfir 

samkynhneigðum pörum að ættleiða barn erlendis frá. Niðurstöður rannsókna benda 

til að enginn verulegur munur sé á uppeldisaðferðum samkynhneigðra og 

gagnkynhneigðra fjölskyldna. Réttindabarátta samkynhneigðra snýst einnig um að 

öðlast fullan rétt á öllum sviðum samfélagsins og til þess þarf meðal annars að setja inn 

í núverandi stjórnarskrá verndarákvæði fyrir hinsegin fólk, stjórnvöld þurfa að móta 

stefnu til að ná þessum markmiðum og hugarfarsbreyting meðal almennings þarf að 

eiga sér stað gagnvart samkynhneigðum og börnum þeirra þannig að litið sé á alla sem 

jafningja.  

1 Inngangur 

Samkynhneigð og barneignir á Íslandi hafa mikið verið til umfjöllunar í þjóðfélaginu 

undanfarin ár. Þetta viðfangsefni er mér ávallt ofarlega í huga, þar sem samkynhneigð 

er algeng í minni fjölskyldu. Nokkrir nákomnir ættingjar mínir eru samkynhneigðir og 

hægt er að rekja hinsegin fólk aftur í 3. og 4. ættlið í minni ætt. Hugsanlega væri hægt 

að finna fleiri samkynhneigða einstaklinga ef fleiri ættliðir væru skoðaðir. Ég hef mikla 

réttlætiskennd og að mínu mati á ekki að mismuna neinum í okkar þjóðfélagi. 

Í þessari heimildaritgerð verður farið yfir hvaða úrræði standa samkynhneigðum 

einstaklingum til boða þegar kemur að fjölskyldulífi og barneignum. Samkynhneigð pör 

geta ekki eignast börn á hefðbundinn hátt eins og gagnkynhneigð pör. Fjölskyldulíf 

einkennist oft af þrá einstaklinga eða para um að börn tilheyri fjölskyldunni. Á Íslandi 

hefur barátta samkynhneigðra fyrir auknum réttindum á ýmsum sviðum gengið mun 

betur en almennt í öðrum löndum. Miklar framfarir og ör þróun hefur átt sér stað 

varðandi lagaleg réttindi samkynhneigðra og hafa ýmsar breytingar orðið varðandi 

lagalegan rétt þeirra hvað varðar ýmis málefni. Fjölskyldugerðir eru margvíslegar og 

afar fjölbreyttar og teljast fjölskyldur samkynhneigðra vera sjálfsagður hluti af þeirri 

flóru (Rannveig Traustadóttir, 2003b). Þrátt fyrir að lagabreytingar á stöðu 

samkynhneigðra hafi bætt stöðu þeirra undanfarin ár örlar enn töluvert á misrétti í 

þeirra garð og sérstaklega þegar kemur að rétti þeirra til að ættleiða börn. Í ritgerðinni 

verður fjallað um úrræði samkynhneigðra karla og kvenna til barneigna. 

Samkynhneigðir karlmenn er sá hópur sem hefur setið aðeins á hakanum þegar kemur 

að barneignum en samkynhneigðar konur geta nýtt sér tæknifrjóvgun vegna rýmkunar 

laga frá árinu 2008. Lögunum um tæknifrjóvgun var breytt á þann veg að allar 

einhleypar konur, og þar með taldar einhleypar lesbíur, geta nú farið í tæknifrjóvgun. Á 

núverandi ári er lesbískum konum þó enn mismunað miðað við aðrar konur sem fara í 

tæknifrjóvgun. Þær þurfa að skila sérstöku eyðublaði til Þjóðskrár Íslands og þurfa að 

skrá að báðar mæðurnar hafi samþykkt tæknifrjóvgunina. Þessi regla gildir hins vegar 

ekki fyrir gagnkynhneigð pör og er ástæðan sú að þau tileyra pater est reglunni (Lög 

um breytingu á lögum nr. 55/1996 um tæknifrjóvgun og notkun kynfruma og fósturvísa 

manna til stofnfrumurannsókna, með síðari breytingum nr. 54/2008; Viðauki B). 

Lagasetningar hafa áhrif á réttarstöðu samkynhneigðra fjölskyldna, líðan þeirra og 

hvernig þær upplifa sig. Rannsóknir hafa sýnt fram á að félagsleg mismunun og lagalegt 

misrétti getur haft andlegt, líkamlegt og fjárhagslegt tjón fyrir samkynhneigða 

einstaklinga og fjölskyldur þeirra (Short, 2007). 

Spurningarnar sem settar eru fram í ritgerðinni eru:  

Hafa félagslegar og lagalegar breytingar bætt stöðu samkynhneigðra til fjölskyldulífs 

og barneigna?  

Hvað er það sem vantar til að bæta stöðu samkynhneigðra til að fullum rétti sé náð? 

Markmið ritgerðarinnar er að svara því hvort félagslegar og lagalegar breytingar hafi 

bætt stöðu samkynhneigðra til fjölskyldulífs og barneigna. Einnig verður fjallað um 

hvað vanti upp á í þjóðfélaginu til að hinsegin fólk teljist hafa full réttindi á við aðra 

þjóðfélagsþegna. Til að ná markmiðinu verður fyrst fjallað um nokkur megin hugtök og 

rannsóknir á samkynhneigðum, ásamt kenningum um femínisma, félagslega 

mótunarhyggju og hinsegin fræði. Þessar kenningar eru um margt svipaðar. Þær horfa 

allar til þess að kyngervi og kynhneigð séu félagslega mótuð og breytileg. Hinsegin 

fræðin stuðla að því að gera samfélög meðvituð um félagsleg, söguleg og menningarleg 

áhrif samkynhneigðar á kyngervi og kynvitund fólks (Hall, 2003; Goldberg, 2007; 

Oswald, Blume og Marks, 2005) og verður megin áherslan lögð á kenningar hinsegin 

fræða. 

Til að gera grein fyrir stöðu hinsegin fólks og þróun þeirra í samfélaginu verður til 

umfjöllunar félagsleg staða þeirra og saga á alþjóðavísu og á Íslandi. Þar á eftir verður 

fjallað um fjölskylduna í nútímasamfélagi og rannsóknir á samkynhneigðum foreldrum 

og börnum þeirra. Jafnframt verður skoðað hvaða viðhorf almenningur hefur til 

samkynhneigðra foreldra og barna þeirra. 

Í ritgerðinni verður einnig fjallað um hvaða úrræði samkynhneigðir einstaklingar 

hafa til barneigna á Íslandi og hvaða úrræða er þörf til að hinsegin fólk nái fullum rétti á 

við aðra samfélagsþegna á öllum sviðum mannlífsins. Að lokum verður efni 

heimildaritgerðarinnar dregið saman og niðurstöður kynntar. 

Ýmsar heimildir voru notaðar í þessa ritgerð. Leitast var eftir að finna heimildir um 

málefni hinsegin fólks, sem svarað gætu spurningunum sem settar eru fram. Heimildir 

sem notast var við voru til dæmis ritrýndar erlendar greinar, sem og íslenskar greinar, 

vefheimildir, skýrslur, lög, reglugerðir og bækur.  

2 Kenningar og fræðileg umfjöllun um samkynhneigða 

Rannsóknir á högum samkynhneigðra einstaklinga fóru að líta dagsins ljós á sjöunda 

áratug síðustu aldar. Fræðimenn fóru að kanna hagi þeirra í kjölfar réttindabaráttu 

þeirra, sem hófst á þessu tímabili, og fóru að líta á samkynhneigð sem félagslegt 

fyrirbæri. Áður var litið á samkynhneigð sem sjúkdóm og að hún væri jafnvel 

læknanleg. Rannsóknir fyrir þann tíma voru oft á tíðum takmörkunum háðar, þar sem 

þær gerðu ráð fyrir að samkynhneigðir einstaklingar væru alls staðar eins í heiminum 

og ekki háðir breytingum í tíma og rúmi. Þeir sem aðhyllast félagslega mótunarhyggju 

(e. social consructionism) bentu hinsvegar á að kyngervi og kynhneigð væru félagslega 

mótuð fyrirbæri og því háð breytingum. Hinsegin fræði fóru að ryðja sér til rúms fyrir 

tilstuðlan félagslegu mótunarhyggjunnar og femínisma. Femínismi ögraði flokkun 

samfélagsins með hugtökunum kynhneigð og kyngervi (Blaise og Taylor, 2012; Minton, 

2002; Oswald, Kuvalanka, Blume og Berkowitz, 2009). 

Samkynhneigðir einstaklingar hafa verið álitnir í gegnum tíðina frávik frá 

samfélagslegu normi. Hugtakið frávik (e. deviance) hefur meðal annars verið skilgreint 

af félagsfræðingnum Howard Becker (1963), sem sagði það vísa til hegðunar eða 

atferlis sem gengi þvert á gildandi reglur samfélagsins. Kenneth Plummer (1979) telur 

að gera þurfi greinarmun á frávikum. Annarsvegar séu til félagsleg frávik (e. societal 

deviance) og hinsvegar frávik sem skapast af tilteknum aðstæðum eða ástandi (e. 

situational deviance). Félagsleg frávik eru frávik, sem talin eru ámælisverð fyrir 

meirihluta einstaklinga í samfélagi, eins og nauðgun, rán, hryðjuverk og klæðskiptingar. 

Hinsvegar er talað um frávik, sem skapast af tilteknum aðstæðum, en það á við um það 

að einstaklingur getur verið samþykktur á tilteknum stað en ekki öðrum.  

Hugtakið kynhneigð er skilgreint á þann hátt að kynhneigð (e. sexual orientation) 

einstaklinga ráðist af því að hvaða kyni þeir laðast kynferðislega. Gjarnan er talað um 

gagnkynhneigð, samkynhneigð eða tvíkynhneigð. Einstaklingur sem laðast að sama 

kyni er samkynhneigður (Vragnalova og Savin-Williams, 2012). 

Kyngervi (e. gender) er félagslega skapaður munur á körlum og konum. Kyngervi er 

sú hegðun sem samfélagið ætlast til af einstaklingi út frá kyni hans (Dozier, 2005). 

Fordómar er eitt af því sem samkynhneigðir einstaklingar hafa þurft að kljást við. 

Skilningur fólks á annarri kynhneigð en gagnkynhneigð hefur oft á tíðum verið mjög 

takmarkaður. Skilgreining á fordómum samkvæmt Jones (1997) er neikvætt viðhorf 

einstaklinga í garð annarra einstaklinga eða hópa, sem byggist á félagslegum 

samanburði. Félagslegur samanburður er þegar einn hópur einstaklinga er borinn 

saman við annan hóp. Annar hópurinn telst vera hið jákvæða viðmið og það sem ekki 

fellur að honum telst til fráviks. Þegar framkoma fólks við samkynhneigðan einstakling 

er ekki góð eða á einhvern hátt öðruvísi en gengur og gerist, þá er talið að um 

mismunun eða fordóma sé að ræða á grundvelli kynhneigðar einstaklingsins. 

Samkynhneigður einstaklingur er til dæmis að mörgu leyti enn fordæmdur í 

Bandaríkjunum. Samt er hægt að greina mun á fordómum gagnvart samkynhneigðum 

eftir borgum í Bandaríkjunum og má í því sambandi nefna San Francisco, þar sem 

fordómar gagnvart samkynhneigðum eru ekki jafn miklir og víða annars staðar í 

þjóðfélaginu (Goode, 2011).  

2.1.1 Mótunarhyggja 

Mótunarhyggja (e. constructionism) hafnar öllum hugmyndum um að kynin séu fædd 

með ákveðið eðli. Má þar minnast á hin fleygu orð Simone de Beauvoir „við fæðumst 

ekki konur heldur verðum við konur“, og því er ljóst að mótunarhyggjan er andstæða 

eðlishyggjunnar (Þorgerður Einarsdóttir, 2004). Mótunarhyggjan spyr spurninga um 

það hvernig merking er uppbyggð og hvaða meining er á bak við fyrirbæri (Gagnon og 

Simon, 2005; Plummer, 1982). Í félagslegri mótunarhyggju (e. social constructionism) er 

litið svo á að allt sé mótað af félagslegum og efnislegum þáttum og fyrirbæri séu ekki 

náttúrulega sköpuð. Hún hafnar því alfarið að til sé eitthvað eitt mót fyrir ákveðin 

fyrirbæri og á það einnig við um fjölskyldugerðir. Þar af leiðandi má segja, að út frá 

þessum kenningum séu fjölskyldur samkynhneigðra dæmi um nýja og samþykkta 

tegund af fjölskylduformi. Mótunarhyggjan gerir eins og áður sagði ekki ráð fyrir því að 

einstaklingar fæðist með fyrirframgefna hegðun eða kynhneigð, heldur lærist slíkt í 

gegnum félagsmótun og því er ekki litið á kynhneigð sem meðfædda. Samkvæmt 

þessum kenningum mótast einstaklingar, sem eru samkynhneigðir, af utanaðkomandi 

þáttum eins og umhverfinu og öðrum einstaklingum. Frá þessu sjónarhorni mætti 



  

 11 

einnig segja að það hafi áhrif á sjálfsmynd og hegðun barna að alast upp hjá 

samkynhneigðum foreldrum (Goldberg, 2007; Oswald, Blume og Marks, 2005). 

Aðgreining á félagslegu og líffræðilegu kyni eða kyngervi er mjög mikilvægur þáttur í 

mótunarhyggju. Í mótunarhyggju eru það hinar ríkjandi hugmyndir um karlmennsku og 

kvenleika hverju sinni sem eru taldar móta einstaklinginn. Kynjamunur er því fyrst og 

fremst félagslega skapað fyrirbæri. Mótunarhyggjan gerir ráð fyrir að einstaklingar ráði 

hvernig þeir vinna úr sínum aðstæðum en mótist jafnframt af þeim (Þorgerður 

Einarsdóttir, 2004; Berglind Rós Magnúsdóttir, Guðrún M. Guðmundsdóttir, Jóna 

Pálsdóttir, Kristín Ástgeirsdóttir og Kristín Jónsdóttir, 2010). Fyrir þann sem rannsakar 

frávik frá normum samfélagsins út frá kenningum mótunarhyggjunnar er hugtakið 

félagslegt taumhald (e. social control) mjög mikilvægt í rannsóknarvinnunni. Félagslegt 

taumhald er mikilvægt hugtak innan mótunarhyggjunnar. Með félagslegu taumhaldi 

eru reglur samþykktar fyrir samfélög og þegna þess um hvað má gera og hvað ekki 

(Goode, 2011). Í mótunarhyggjunni eru mörg sjónarhorn, sem teygja anga sína í ólíkar 

áttir. Mótunarhyggjan hefur verið gagnrýnd fyrir að gefa ekki skýrar línur og hafa ekki 

þá eiginleika að geta sýnt fram á getu og hagsmuni aðalgeranda. Vegna þessara 

eiginleika telst hún fremur vera félagslegt sjónarhorn, sem varpar ljósi á samband 

geranda og hvað það er sem mótar hann, fremur en að vera kenning (Barnett, 2008). 

Sjónarhorn mótunarhyggju gerir ekki ráð fyrir að einstaklingar fylgi ákveðnu mynstri, 

og því er ekki hægt að gefa sér fyrirfram hvernig þeir koma til með að hegða sér 

(Fierke, 2013). 

2.1.2 Femínismi 

Þorgerður Einarsdóttir (2004) segir að upphaf femínismans megi rekja til 

stjórnmálalegrar hugmyndafræði frjálslyndisstefnunnar og marxismans á 19. öld og að 

sá arfur fylgi femínískum fræðum enn þann dag í dag. Jafnframt segir hún að það sem 

geri hreyfingu eða aðgerð femínískar sé að einstaklingar séu meðvitaðir um það að 

gagnrýna ríkjandi ástand og gildismat. 

Femínískar kenningar vilja endurskilgreina þá flokkun sem til eru um kyn og 

kynhneigð. Kyngervi og kynhneigð telst til fyrirbæra sem myndast við ákveðnar 

aðstæður í félagslegu samhengi, eins og í mótunarhyggjunni (Oswald, Kuvalanka, 

Blume og Berkowitz, 2009). Aðgreining í kyn og kyngervi er mikið gagnrýnd innan raða 

femínista og er talin merki um að femínisminn hafi fallið í tvíhyggju karlaveldisins 

(Jaggar, 1992). 

Femínismi og mótunarhyggja hafa þróað með sér ákveðnar hugmyndir og viðhorf 

um hlutverk kynjanna og foreldrahlutverkið. Þessi kenningarform berjast á móti hinum 

hefðbundnu viðhorfum einstaklinga til foreldrahlutverksins. Norm samfélagsins segja 

að barn verði að alast upp hjá gagnkynhneigðum foreldrum, þar sem einn karlmaður 

og ein kona séu til staðar, til að barnið þroskist og mótist eðlilega. Femínískar 

kenningar og mótunarkenningar sjá til þess að flett sé ofan af ákveðnum viðhorfum og 

hugmyndum fræðimanna, einstaklinga og samfélagsins um hlutverk samkynhneigðra 

foreldra (Gibson, 2010). 

Póstmódernismi gerir kröfu um að margbreytileiki sé viðurkenndur. Sandra Harding 

(1992) talar um að póstmódernismi hafi reynst femínistum, sem aðhyllast 

menningarlegan margbreytileika, góður innblástur. Uppbygging hinsegin fræða kemur 

að hluta til frá hugmyndum póststrúktúralískra femínista (e. post-structural feminism). 

Þessar hugmyndir fela meðal annars í sér hvaða merkingu við leggjum í hugtakið 

kyngervi og hvaða norm það eru í samfélaginu sem hafa áhrif á þróun kyngervis. 

Póstmódernisminn horfir til þess hvað í samfélaginu hefur mótað þessar hugmyndir og 

hvaða þróun hefur átt sér stað, sem olli því að ákveðnar hugmyndir teljist nú til 

heilbrigðrar skynsemi. Með endurtekinni umræður eða orðræðu í þjóðfélaginu skapast 

þessar hugmyndir um ýmiskonar fyrirbæri og slík umræða getur haft valdaójafnvægi í 

för með sér, þar sem ríkjandi hugmyndir hverju sinni ráða för. Þessar ríkjandi 

hugmyndir geta verið atriði eins og einhver ákveðin hegðun einstaklinga, til dæmis 

hvað þykir karlmannlegt og hvað kvenlegt (Blaise og Taylor, 2012). Þorgerður 

Einarsdóttir (2004) nefnir að lykilhugtökin í póstmódernískum nálgunum séu orðræða 

(e. discourse) og afbygging (e. deconstruction), en þau hugtök vísa til þess að taka í 

sundur, rífa niður eða brjóta upp til dæmis venjur, siðvenjur, hugtök og kenningarkerfi. 

Það er gert í þeim tilgangi að koma að nýrri gagnrýnni hugsun eða skapa nýja þekkingu. 

Veruleikinn er samsettur úr orðræðum og til eru margar útskýringar á orðræðu. 

Ingólfur Ásgeir Jóhannesson (1997) lýsti orðræðu á þann hátt að hún sé ekki bundin við 

töluð né skrifuð orð. Hann segir jafnframt að orðræða sé samspil texta og tals. Hún 

getur verið opinber reynsla eða einkareynsla. Orðræðan gefur texta og tali, þögnum og 

gjörðum farveg til að renna eftir. 

New (1998) segir að ákveðin þversögn sé í hugmyndum póststrúktúralisma. 

Þversögnin sé fólgin í að þeir hafni því að hugtakið konur sé notað sem samnefnari fyrir 

þær og sameignlega sjálfsvitund kvenna (e. collective subject of feminism), en 

samþykki að verkefni kvenna sé að berjast fyrir kvenfrelsi og öðru ranglæti sem þær 

eru beittar. Það er mjög stjórnmálalega afstaða.    

2.1.3 Hinsegin fræði 

Afsprengi af póstmódernískum femínisma eru fræði sem kallast hinsegin fræði (e. 

queer studies), en þau eru á sama máli og mótunarhyggjan, það er að fyrirbæri séu 

félagslega mótuð og breytileg eftir aðstæðum og hugmyndum hverju sinni (Þorgerður 

Einarsdóttir, 2004, Oswald o.fl., 2009). Hugtakið hinsegin fræði (e. queer studies) vísar í 

aflið og reisnina sem felst í því að geta hafnað því sem telst vera norm og því sem er 

hefðbundið. Hugtakið sem slíkt gerir ekki mun á homma fræðum (e. gay studies) eða 

lesbískum fræðum (e. lesbian studies) (Þorgerður Einarsdóttir, 2004).  

Hinsegin fræði eru ekki eingöngu kenningar um þá sem eru samkynhneigðir. Þau 

standa í raun ekki með ákveðinni tegund af kynhneigð. Kyngervi og kynhneigð eru talin 

vera aðstæðubundin fyrirbæri, sem myndast í ákveðnu félagslegu samhengi. Einnig eru 

hugtök í mikilli endurskoðun í hinsegin fræðum, eins og hugtök sem fjalla um 

kynhneigð. Slík hugtök setja einstaklinga í flokka, þar sem aðstæður eru búnar til. 

Aðstæður þar sem eitt er talið venjulegt en hitt frávik frá normum (Oswald o,fl., 2009). 

Ýmsir fræðimenn á Íslandi, til dæmis Geir Svansson, Hanna Björg Sigurjónsdóttir, 

Rannveig Traustadóttir og Þorvaldur Kristinsson hafa rannsakað viðfangsefni hinsegin 

fræða. Mikil gróska og uppsveifla er í hinsegin fræðum, rannsóknum á 

samkynhneigðum og öðrum rannsóknum á margbreytileika (Þorgerður Einarsdóttir, 

2004).  

Hinsegin fræði hafa það að markmiði að skoða hver áhrif kynjabreytunnar á 

samfélagið er í raun og veru eða hver umræðan í samfélaginu er um kynhneigð. 

Fræðimenn hinsegin fræða telja að einstaklingar geti ekki hugsað um kyn öðruvísi en 

að kynhneigð sé þar samtvinnuð við (Blaise og Taylor, 2012).  

Fræðimenn telja að áhrif hinsegin fræða séu ekki enn orðin að fullu ljós og það eigi 

eftir að framkvæma fleiri rannsóknir og gefa út fleiri fræðileg rit á næstu árum, áður en 

hægt verði að gera sér grein fyrir áhrifum þeirra (Oswald o.fl., 2009).  

Kenningar hinsegin fræða hafa einkum verið gagnrýndar fyrir að sleppa einstökum 

auðkennum sjálfsvitundar, eins og kynhneigð, kyni eða stétt. Þess vegna hafa 

kenningar hinsegin fræða minna vægi til að geta haft áhrif í samfélaginu (Edwards, 

1998; Kirsch. 2000).   

2.2 Félagsleg staða samkynhneigðra 

Sambönd tveggja einstaklinga af sama kyni eru ekki nýtilkomin. Sambönd að þessu tagi 

hafa verið staðreynd í öllum samfélögum og menningum frá ómunatíð (Bullough, 

2002). 

Samkynhneigð hefur þróast á ýmsa vegu í gegnum tíðina og það sem hefur verið 

skilgreint sem rangt á einum tíma í sögunni hefur verið umborið á öðrum tíma. Á 

einum áratug er samkynhneigð samþykkt í tilteknu samfélagi en fordæmd í öðrum 

samfélögum. Samneyti við sama kyn hefur ekki alltaf verið talið til fráviks frá normum 

þegar farið er í gegnum mannkynssöguna. Trú hefur mikið með það að gera hvernig 

litið hefur verið á samkynhneigð í samfélögum í aldanna rás. Með tilkomu kristinnar 

trúar í lok klassíska tímabilsins var litið á samkynhneigð sem frávik og hún var ekki 

samþykkt hegðun af samfélaginu, en í Grikklandi til forna var samkynhneigð samþykkt 

af samfélaginu. Það var talið eðlilegt að samneyti milli karlmanns og drengs ætti sér 

stað og í raun var ætlast til þess að slíkt gerðist. Sagnfræðingar sem skrifuðu um sögu 

Grikklands hafa hins vegar komið sér töluvert hjá því að fjalla um málefnið þar til 

nýlega. Það er meðal annars hægt að sjá það í eldri þýðingum af verkum Plato, þar sem 

notast var við ýmis undanbrögð til að til að færast undan því að fjalla um 

samkynhneigð, en nýrri þýðingar hafa opinberað þessa umfjöllun um samkynhneigð 

(Bullough, 2002; Goode, 2011).  

Vesturlönd 19. aldarinnar einkenndust af því að samkynhneigðir einstaklingar földu 

kynhneigð sína, þar sem opinberun á henni gat leitt til útskúfunar úr samfélaginu eða 

jafnvel til fangelsisvistunar. Á meðan á frönsku byltingunni stóð voru innleidd lög, sem 

kölluðust Napóleonslögin (e. Napoleonic code), en í þeim lögum var kveðið á um hvort 

að mök á milli einstaklinga væru lögleg eða ólögleg. Lögin kváðu á um að fólk þyrfti að 

hafa náð ákveðnum aldri, sem oftast var 14 ára, og að kynmök væru háð samþykki 

beggja aðila. Þessi lög þýddu að það var ekki ólöglegt að hafa mök við einstakling af 

sama kyni (Bullough, 2002).  

Á 20. öldinni í Þýskalandi með tilkomu nasismans var samkynhneigð ekki lengur talin 

eðlileg og stefnt var að útrýmingu samkynhneigðra einstaklinga (Tin, 2008). Nasistar 

breyttu orðalagi eldri laga, sem fjölluðu um málefnið, málsgrein 175 (e. paragraph 

175), sem fjallaði um samneyti karla á þann hátt að samneyti tveggja karlmanna sama 

hver þau voru var brot á lögum. Gömlu lögin kváðu á um það áður en orðalaginu var 

breytt að einungis væri hægt að kæra menn fyrir að stunda endaþarmsmök. 

Samkynhneigðir fangar í útrýmingarbúðum nasista voru kenndir við þessi lög en þeir 

voru kallaðir „the 175 ers“. Upprunalegu málsgrein laganna nr. 175 var ekki eytt fyrr en 

árið 1994 (Kaczorowski, 2004). Þessar breytingar urðu til þess að hegðun eins og koss 

eða faðmlag á milli tveggja karla var glæpur (Duberman, Vicinus og Chauney, 1989).  

Bandaríski líffræðingurinn Alfred Kinsey gaf út skýrslur, sem voru nefndar eftir 

honum. Hann gaf annars vegar út skýrslu um samkynhneigða karlmenn, sem kom út 

árið 1948, og hins vegar um samkynhneigðar konur sem kom út árið 1953. Þessar 

skýrslur voru lykilþáttur í því að breyta viðhorfum almennings um samkynhneigð. 

Kinsey skýrslurnar voru gott innlegg inn í málefni samkynhneigðra en þrátt fyrir þær 

var viðhorf gagnvart þeim enn neikvætt og misrétti í þeirra garð mikið (Bullough, 

2002). 

Þróun samkynhneigðar á miðri 20. öldinni einkenndist af því að samkynhneigðum 

var stýrt æ meira í átt til þess að teljast til veikra einstaklinga af geðlæknum og einnig 

skilgreindi Samtök bandarískra geðlækna þá sem andlega veika. Í kringum 1973 var 

samkynhneigð ekki lengur talin til veikinda og skilaði barátta þrýsti- og baráttuhópa 

samkynhneigðra tilætluðum árangri. Upphaflega var litið á alnæmi sem sjúkdóm, sem 

bundinn var við samkynhneigða karla, og til eru einstaklingar sem enn álíta svo vera. 

Alnæmi varð til þess að fordómar jukust aftur í garð samkynhneigðra (Conrad og 

Schneider, 1992). 

Goode (2011) segir að einn þáttur sem stuðlaði að því að samkynhneigð flokkaðist 

sem frávik var að áður fyrr var hún talin vera geðveila af geðlæknum og jafnvel talin 

læknanleg. Í dag finnast mjög fáa geðlæknar sem telja samkynhneigð til geðsjúkdóms. 

Samtök bandaríska geðsjúkdómafélagsins tóku samkynhneigð af skrá sinni sem 

sjúkdóm árið 1973.  

Þann 27. Júní 1969 í Greenwich Village í New York urðu tímamót í sögu 

samkynhneigðra. Samkynhneigðir sóttu bar einn sem nefndist „Stonewall Inn“, en þar 

hafði lögreglan að venju að handtaka starfsfólk og gesti hans reglubundið. Þessi tiltekni 

bar gaf á sér höggstað þar sem hann starfaði ekki eftir tilskyldum leyfum. Átök brutust 

út þennan tiltekna dag og samkynhneigðir einstaklingar risu upp gegn yfirvaldinu og 

stóðu átökin yfir í nokkra daga. Stonewall-átökin eru sögð hafa verið hin fyrstu í sögu 

samkynhneigðra og marki upphaf frelsishreyfingar þeirra. Meðal annars höfðu konur 

og karlar mánuði síðar eða í júlí árið 1969 stofnað Frelsun samkynhneigðra (e. Gay 

Liberation). Markmið þeirra var að fá frelsun frá kúgun og að komið væri í veg fyrir 

kerfisbundna útrýmingu á samkynhneigðum (e. resisting genocide) (D`Emilio, 1998). 

Seinni hluta ársins 1980 fóru samkynhneigðir einstaklingar í bandarísku samfélagi að 

nota krafta sína í baráttu gegn alnæmi. Fyrir tilstuðlan þessarar baráttu þeirra fóru 

ríkisstjórnir og aðrar stofnanir samfélagsins að taka alnæmissjúkdóminn föstum tökum 

með því að reyna að koma í veg fyrir smit og settu fjármagn í að rannsaka alnæmi til að 

finna lækningu á sjúkdómnum (Conrad og Schneider, 1992).  

Það má segja að samkynhneigð sé gott dæmi um það hvernig ákveðin hegðun hefur 

breyst frá því að vera frávik frá normum samfélagsins yfir í að sjúkdómsvæðast og að 

lokum í það að vera talin samþykkt hegðun í flestum samfélögum og teljist ekki lengur 

til fráviks (Minton, 2002). 

Hæstiréttur Bandaríkjanna úrskurðaði í júní 2015 að ekki megi lengur leggja bann 

við því að samkynhneigðir gangi í hjónaband. Bandaríkin er tuttugasta og fyrsta landið 

sem leyfir samkynhneigðum að eigast. Talsmenn samkynhneigðra telja að með þessu 

sé tekið stórt skref í þá átt að ná auknu jafnrétti (de Vogue og Diamond, 2015). 

2.2.1 Félagsleg staða samkynhneigðra á Íslandi 

Á íslandi voru í gildi lög árið 1900 sem bönnuðu samræði einstaklinga af sama kyni. Í 

lagabókinni Grágás frá árunum 1117-1271 er samneyti milli tveggja karla ekki ólöglegt 

en þó var litið á slíkt með hornauga. Í Grágás eru lesbíur hvergi nefndar og á þessum 

tíma var ekki til orð yfir samkynhneigðar konur. Hinsvegar voru til orð yfir 

samkynhneigða karla en þau þóttu neikvæð og voru notuð á niðrandi hátt. Dæmi um 

slík orð eru til dæmis ragur, stroðinn og sorðinn, en þessi orð hafa ekki sambærilega 

merkingu í íslensku nútímamáli. Árið 1869 voru innleidd ný lög á Íslandi, að danskri 

fyrirmynd, og í 178. grein þessara laga var samneyti milli tveggja einstaklinga af sama 

kyni bönnuð (Þorgerður Þorvaldsdóttir, 2007).  

Framan af og fram á 20. öldina leiddu neikvæð viðhorf einstaklinga til 

samkynhneigðra til þess að þeir voru beittir miklu misrétti. Samkynhneigðir töldust til 

annars flokks þegna í íslensku samfélagi og álitu sumir að þeir ættu engan rétt til að 

hafa hjá sér börn sín. Sumir samkynhneigðir foreldrar voru því nauðbeygðir til að láta 

frá sér börn sín ef þeir kusu að opinbera kynhneigð sína (Rannveig Traustadóttir og 

Þorvaldur Kristinsson, 2009). Þessir fordómar urðu einnig til þess að samkynhneigðum 

foreldrum var gert að takmarka umgengni við börn sín (Rannveig Traustadóttir, 2003b). 

Fræðimaðurinn Dagný Kristjánsdóttir benti á að ekkert orð hafi verið til yfir 

samkynhneigða konu í íslenskri tungu fyrr en á seinni hluta tuttugustu aldar. Árið 1869 

tóku gildi lög sem bönnuðu samneyti milli tveggja karla. Þessi lög voru byggð á lögum 

úr dönskum lagabókstaf. Fyrsta skráða afbrot laganna var árið 1924 og var dæmt í því 

máli í Reykjavík. Sakborningur var Guðmundur Sigurjónsson Hofdal, afreksmaður í 

glímu. Hann var dæmdur í 8 mánaða fangelsi fyrir brot sitt. Mörgum þótti þessi dómur 

ekki eiga rétt á sér þar sem lögin þóttu úrelt og ekki í takt við tímann. Læknarnir 

Guðmundur Thoroddsen og Guðmundur Björnsson reyndu að fá dómnum yfir 

Guðmundi hnekkt með þeim rökum að lögin væru úr sér gengin. Guðmundi 

Sigurjónssyni Hofdal var veitt afsökunarbeiðni árið 1935 frá Hermanni Jónassyni 

forsætisráðherra Íslands. Lögunum var breytt árið 1940 og var þetta ákvæði fellt úr 

gildi (Þorgerður Þorvaldsdóttir, 2007).  

Heimsstyrjöldin síðari braust út sama ár og komu þá til landsins margir breskir 

hermenn. Ári seinna eða 1941 komu hingað hermenn frá Bandaríkjunum. Koma 

hermannanna hafði mikil áhrif á íslenskt samfélag. Almenningur í landinu gaf þeim illt 

auga, er íslensku konurnar fóru að slá sér upp með erlendu hermönnunum. Og sú 

staðreynd að hermenn og íslenskir samkynhneigðir karlmenn voru að hittast á laun fór 

nánast fram hjá almenningi (Þorgerður Þorvaldsdóttir, 2007). Fram til ársins 1970 voru 

samkynhneigðir á Íslandi vart sýnilegir í íslensku samfélagi, þar sem samkynhneigð var 

ekki samþykkt af samfélaginu, og taldist frávik frá normum þess. Þess vegna kusu flestir 

að fela kynhneigð sína eða flytjast búferlum til annarra landa (Rannveig Traustadóttir 

og Þorvaldur Kristinsson, 2009). Þorgerður Þorvaldsdóttir (2007) taldi ástæðuna fyrir 

ósýnileika samkynhneigðra á Íslandi hafi verið tilkomin vegna fámennis íslensku 

þjóðarinnar, þar sem landsmenn lifðu framan af í litlum dreifbýliskjörnum. Hún segir 

jafnframt að rannsóknir á samkynhneigð bendi til þess að sýnileiki hennar hafi aukist 

með tilkomu iðnaðarsamfélagsins, þar sem meiri þéttbýlismyndun átti sér stað og 

einstaklingar fóru að sækja launaða vinnu til bæja. 

Á Alþingi ríkti algjör þögn um málefni samkynhneigðra þar til þingmaðurinn Kristín 

Kvaran, úr flokki Bandalagi jafnaðarmanna, kom fram með frumvarp árið 1985 um að 

öll mismunun gegn samkynhneigðum yrði eytt úr lögum. Frumvarpið náði ekki 

brautargengi og var sent í nefnd en ekkert kom út úr nefndarstörfunum. Árið 1992 kom 

stjórnmálamaðurinn Ingibjörg Sólrún Gísladóttir fram með samskonar frumvarp og 

lagði fyrir Alþingi. Niðurstaða atkvæðagreiðslu um frumvarpið var á þá leið að 48 

alþingismenn kusu með frumvarpinu, 15 voru fjarverandi og enginn kaus gegn því. 

Þetta sýnir að á þessum sjö árum hafði margt breyst í samfélaginu. Það var orðið mun 

móttækilegra og opnara fyrir samkynhneigðum einstaklingum. Samhliða þessu var 

stofnuð nefnd, skipuð fagaðilum og sérfræðingum, til að kanna lagaleg réttindi 

samkynhneigðra sem og félagslega stöðu þeirra. Nefnd þessi gaf út skýrslu árið 1994 og 

lagði þar með grunninn að því að hægt væri að bæta lagalega stöðu samkynhneigðra 

einstaklinga. Það var ekki fyrr en árið 1992 sem samkynhneigðir einstaklingar voru 

jafnréttháir öðrum fyrir lögum. Eins og áður sagði var það algengt fyrir 1980 að 

samkynhneigðir Íslendingar flyttust búferlum til annarra landa þar sem smæð Íslands 

gerði þeim erfitt um vik að búa hér og lifa í friði. Margir samkynhneigðir einstaklingar 

fluttu til stórborga eins og Kaupmannahafnar, London eða New York en þar gátu þeir 

lifað sínu lífi nokkurn veginn í friði (Þorgerður Þorvaldsdóttir, 2007).  

Árið 1978 voru stofnuð samtök hinsegin fólks á Íslandi og voru samtökin kennd við 

ártalið sem þau voru stofnuð eða 78. Samtökin hafa barist fyrir jöfnum rétti fyrir 

hinsegin fólk til jafns við aðra einstaklinga í samfélaginu (Rannveig Traustadóttir og 

Þorvaldur Kristinsson, 2009). Fyrir tilstuðlan samtakanna 78 hefur Ísland farið úr því að 

vera eitt af þeim vestrænu löndum, sem þóttu hvað mest kúgandi í garð 

samkynhneigðra, yfir í það að vera land þar sem samkynhneigðir njóta sambærilegra 

réttinda og hver annar einstaklingur á Íslandi og þar með talin sömu réttinda til 

fjölskyldu (Rannveig Traustadóttir og Þorvaldur Kristinsson, 2009).  

3 Fjölskyldan í nútímasamfélagi 

Það er erfitt að skilgreina hugtakið fjölskylda þar sem ólíkar skilgreiningar eru til staðar 

og einstaklingar leggja ekki allir sömu merkingu í hugtakið.  

Hagstofa Íslands skilgreinir hugtakið fjölskyldukjarni á þá leið að fjölskylda séu tveir 

eða fleiri einstaklingar, sem eru búsettir á sama heimili, og eru tengdir sem makar eða 

foreldrar og börn þeirra. Nær skilgreiningin til barna sem eru líffræðilega tengd, 

ættleidd og/eða stjúpbörn (Hagstofa Íslands, 2014). Sigrún Júlíusdóttir (1995) setti 

fram skilgreiningu á fjölskyldu í tengslum við Ár fjölskyldunnar árið 1994, en þar segir 

hún að fjölskylda sé hópur fullorðinna einstaklinga af báðum kynjum ásamt börnum 

þeirra, sem eiga sameiginlegt heimili. Þessir einstaklingar deila einnig saman 

tómstundum, hvíld, tilfinningum, efnahag, ábyrgð og verkefnum. Einstaklingarnir innan 

fjölskyldunnar eru skuldbundnir hver öðrum í siðferðilegri og gagnkvæmri hollustu. 

Þessi skilgreining er lýsandi fyrir hugtakið, þar sem uppruni orðsins fjölskylda í íslenskri 

tungu er fjöldi og skylda (Sigrún Júlíusdóttir, 2006). 

Hugtakið fjölskylda er ekki nýtt af nálinni og hefur verið fjallað um hugtakið langt 

aftur í tímann. Heimspekingurinn Aristóteles, sem var uppi á árunum 384-322 fyrir 

Krist, skrifaði um hugtakið. Hann sagði að fjölskyldan væri grunneining samfélagsins. 

Einnig lýsti hann fjölskyldunni sem einni af grunnstofnunum samfélagsins og sagði að 

hún gegndi mikilvægu hlutverki í samfélaginu. Fjölskyldan viðheldur mannlífinu og 

skapar nýja einstaklinga, sem verða síðan að vinnuafli í samfélaginu. Á árum áður eða 

langt fram eftir síðustu öld má segja að fjölskyldan hafi oft á tíðum grundvallast á 

hagsmunatengslum, hún var fyrst og fremst ein leið til að komast af og oft á tíðum var 

ekki stofnað til hjónabands vegna þess að fólk var ástfangið og rómantíkin sveif yfir 

vötnum, heldur vegna þess að það þjónaði hagsmunum fólks að taka saman. Það var 

fyrst á 18. öld sem hjóna- og fjölskylduhugtakið fór að fela í sér rómantík að einhverju 

leyti og hafa þá merkingu sem það hefur í dag. Að fjölskyldan sé eining ástar og börnin 

ávöxtur ástar foreldra sinna. Þetta fjölskylduform hefur hlotið nafnið ástarfjölskyldan 

(Sigrún Júlíusdóttir, 2006).  

Nútímafjölskyldan gegnir ekki eins veigamiklu hlutverki í að móta einstaklinga eins 

og áður fyrr. Í nútímasamfélagi hafa félagsmótunar- og uppeldisaðilar tekið við því 

hlutverki í ríkari mæli. Þessi félagsmótun einstaklingsins taldist áður fyrr vera eitt af 

hefðbundnu hlutverkum fjölskyldunnar en í dag sjá stofnanir um þessa þætti að mestu 

leyti eins og leikskólar og skólar (Sigrún Júlíusdóttir, 2001). 

Skilgreining hugtaksins er viðameiri en þær skilgreiningar sem hafa verið nefndar 

hér að framan. Fjölskyldan inniheldur eða getur átt við um hvaða fjölskyldugerð sem 

er, enda hefur hugtakið tekið miklum breytingum í aldanna rás og í dag eru til 

margskonar fjölskyldugerðir ( Sigrún Júlíusdóttir, 2001). 

3.1 Fjölskyldugerðir 

Til eru margar gerðir af fjölskyldum og má þar nefna fjölskyldur samkynhneigðra, 

fjölskyldur þar sem er aðeins eitt foreldri og stjúpfjölskyldur (Newman og Grauerholz, 

2002; Sigrún Júlíusdóttir, 2001).  

Til eru tvær fjölskyldugerðir, sem hafa þróast síðastliðna áratugi, en þær eru 

nútímafjölskyldan (e. modern) og samtímafjölskyldan (e. postmodern) sem eru hvað 

algengastar (Sigrún Júlíusdóttir, 2006). 

Nútímafjölskyldan varð til með tilkomu tæknisamfélagsins um miðja 19. öld en 

hápunktur hennar var um miðja 20. öld. Allt snerist um tilfinningatengsl og að 

fjölskyldan eyddi tíma saman. Nútímafjölskyldan hefur sitt á hreinu hvað varðar 

afkomu, umönnun og í henni var staða kynjanna nokkuð ójafnari en tíðkast nú þar sem 

karlinn var húsbóndi heimilisins. Nútímafjölskyldan einkennist af stöðugleika og 

formfestu (Sigrún Júlíusdóttir, 2006; Newman og Grauerholz, 2002). 

Samtímafjölskyldan hefur annan hátt á. Hún er alltaf í mótun, er móttækileg fyrir 

utanaðkomandi áhrifum, fer ótroðnar slóðir og býr til sín eigin viðmið. Í dag er horft til 

þess að fjölskyldan sé griðastaður einstaklinga. Allir eigi rétt á að finna til nándar og 

hlýju og finna þörfina fyrir því að tilheyra (Sigrún Júlíusdóttir, 1994, 2006). 

Til að fjalla um samkynhneigða einstaklinga á fjölskyldusviði er mikilvægt að 

skilgreina þær betur. Það þarf að greina á milli fjölskyldugerða samkynhneigðra. Til eru 

fjölskyldur sem samanstanda af karli og konu, þar sem börn voru fædd eða ættleidd 

inn í fjölskylduna, sem síðar leysist upp og annar aðilinn eða jafnvel báðir koma út úr 

skápnum sem samkynhneigðir einstaklingar. Og hin fjölskyldugerðin er fjölskylda þar 

sem samkynhneigt par ákveður að eignast eða ættleiða börn. Börn eru líkleg til að hafa 

mismunandi bakgrunn og sögu eftir því frá hvoru fjölskylduforminu þau koma. Innan 

þessara tveggja skilgreininga á fjölskyldum samkynhneigðra eru til viðbótar 

annarskonar breytur sem hafa áhrif, eins og til dæmis stétt og efnahagur (Patterson, 

2000).  

Það sem aðgreinir fjölskyldur samkynhneigðra enn frekar frá öðrum 

fjölskyldugerðum er að sú fjölskyldugerð þarf einnig að kljást við fordóma sem beinast 

gegn þeim. Gagnkynhneigðar fjölskyldur eiga auðveldara með að verða gildar á ný, 

bæði gagnvart viðhorfum samfélagsins og á lagalegum grundvelli (Rannveig 

Traustadóttir, 2003a). 

4 Viðhorf til barneigna samkynhneigðra foreldra og barna þeirra 

Turan Ali (1996) segir að samkynhneigðir foreldrar hafi alltaf verið til í gegnum 

mannkynssöguna. Síðastliðna tvo áratugi hafi þeir verið sýnilegir í samkynja 

samböndum en áður voru þeir faldir í gagnkynhneigðum samböndum eða 

hjónaböndum.  

Í vestrænum samfélögum hefur þróunin verið í þá átt að margbreytileiki innan 

samfélaga hefur aukist. Þessi þróun hefur stuðlað að því að ýmsir jaðarhópar hafa 

fengið aukin réttindi, þar á meðal á fjölskyldusviði samkynhneigðra. Dæmi um þetta er 

að nú til dags tala fræðimenn um „fjölskyldur“ í stað þess að vitna í hina hefðbundnu 

kjarnafjölskyldu. Þrátt fyrir þessa breytingu er engu að síður ákveðinn ótti til staðar hjá 

samkynhneigðum við að missa forsjá barna sinna sökum kynhneigðar sinnar. Margir 

fræðimenn hafa vakið athygli á að slíkur ótti sé til staðar hjá samkynhneigðum 

foreldrum (Whitehead og Tully, 1993; Rohrbaugh, 1992; Lewin, 1993). 

Allt til ársins 1996 var samband tveggja einstaklinga af sama kyni ekki jafnrétthátt 

og samband gagnkynhneigðra para á Íslandi, hvorki lagalega né í augum samfélagsins. 

Fræðimenn hafa bent á að óformleg stuðningsnet standi samkynhneigðum ekki til 

boða á sama hátt og gagnkynhneigðum. Samkynhneigðir hafa ekki jafn greiðan aðgang 

að óformlegu stuðningsneti þeirra sem standa þeim næst varðandi aðstoð við 

barnauppeldi eða önnur fjölskyldumál (Anna Einarsdóttir, 2003). 

Barátta samkynhneigðra hefur snúið að því að fá sömu lagalegu- og félagslegu 

réttindi og aðrar fjölskyldur. Þessi barátta hefur því miður ekki enn fyllilega skilað sér 

og hafa samkynhneigðir oft orðið fyrir fordómum frá almenningi, sem og yfirvöldum. 

Þessir fordómar voru skýrir þegar til dæmis samkynhneigðum var ekki leyft að fara í 

tæknifrjóvgun né að ættleiða börn (Rannveig Traustadóttir, 2003b). Því hefur verið 

haldið fram að þeir aðilar sem laðast að sama kyni séu veikir á geði. Einnig hefur verið 

sagt að lífstíll þeirra sé óæskilegur fyrir börn og geri það að verkum að þau brenglist og 

eigi erfiðara með að mynda félagsleg tengsl eða verði jafnvel samkynhneigð sjálf (Falk, 

1994; Patterson 1996, 2005). 

Lagasetningar endurspegla þau félagslegu viðhorf sem tíðkast á hverjum tíma. 

Rannsóknir hafa iðulega sýnt fram á að samkynhneigðir foreldrar hafa í raun afar lík 

viðhorf varðandi uppeldishlutverkið og gagnkynhneigðir foreldrar. Samkynhneigðir 

foreldrar reyna líkt og gagnkynhneigðir foreldrar eftir fremsta megni að sýna börnum 

sínum ást, stuðning og umhyggju. Þessar rannsóknir hafa þó einungis verið gerðar á 

efnuðum, hvítum samkynhneigðum fjölskyldum og því er ekki hægt að alhæfa út frá 

þeim (Patterson, 1996; Rannveig Traustadóttir, 2003b). 

Aukin réttindi samkynhneigðra birtast meðal annars í formi þess að þeir geta nú 

ættleitt börn í auknum mæli (Brody, 2003). Samkynhneigðir einstaklingar geta núorðið 

einnig staðfest sambúð sína. Fjölmiðlar eru farnir að sýna samkynhneigð í mun 

jákvæðara ljósi en áður fyrr og innan kirkjunnar eru fleiri sem telja að samkynhneigð 

eigi að vera samþykkt á jafnréttisgrundvelli. Samkynhneigðir sjálfir upplifa sig í sátt við 

samfélagið og hefur allt þetta stuðlað að félagslegu samþykki fólks á samkynhneigð 

(Goode, 2011). 

4.1 Rannsóknir á samkynhneigðum foreldrum og börnum þeirra 

Rannsóknir hafa sýnt fram á að þeir einstaklingar sem skilgreina sig sem 

samkynhneigða laðast í sumum tilfellum að fólki af gagnstæðu kyni. Þetta gerir alla 

flokkun einstaklinga í ákveðna kynhneigð öllu erfiðari (Vrangalova og Savin-Williams, 

2012). Rannsóknir á samkynhneigðum og börnum þeirra byrjuðu að birtast í helstu 

miðlum með reglubundnum hætti í kringum 1978 (Patterson, 2005). 

Goldberg (2007) gerði rannsókn á fullorðnum einstaklingum, sem höfðu alist upp 

sem börn samkynhneigðra og tvíkynhneigðra foreldra, og kannaði hvaða reynslu og 

skynjun þeir höfðu upplifað á uppeldisárunum. Rannsóknin var byggð á kenningum um 

félaglega mótunarhyggju og hinsegin fræðum. Niðurstöður leiddu í ljós að börn sem 

ólust upp hjá samkynhneigðum voru umburðarlyndari og ekki eins fordómafull 

gagnvart samkynhneigðum né öðrum minnihlutahópum. Þau voru einnig sveigjanlegri í 

hugsun þegar kom að kyni, kyngervi og kynhneigð. Flestir þátttakendur 

rannsóknarinnar sögðust vera gagnkynhneigðir og töldu að það myndi bæta viðhorf 

einstaklinga í samfélaginu til samkynhneigðra foreldra. Helstu niðurstöður 

rannsóknarinnar voru að enginn verulegur munur mældist á börnum samkynhneigðra 

og gagnkynhneigðra foreldra þegar kom að félagslegum þroska og líðan. Börn 

samkynhneigðra voru ekki talin líklegri til að vera samkynhneigð sjálf vegna 

félagsmótunar við að alast upp hjá samkynhneigðum foreldrum.  

Samkynhneigðir foreldrar hafa greint frá því að þeir séu stoltir af velgengni við 

uppeldi á börnum sínum, þrátt fyrir að hafa orðið fyrir misrétti og mismunun vegna 

kynhneigðar sinnar (Short, 2007). Tveir gagnkynhneigðir einstaklingar sem hafa hug á 

að ala upp sitt eigið barn er það fjölskylduform sem telst vera eðlilegt í samfélögum og 

er það viðmið sem einstaklingar hafa um fjölskyldur. Þær fjölskyldur sem ekki passa inn 

í þetta viðmið eru oft álitnar vera frávik frá normum samfélagsins. Þetta fjölskylduform 

þykir einnig oft vera ógn við ríkjandi viðmið samfélagsins (Wilson, 2015). 

Rannsóknir sem hafa verið gerðar í Bandaríkjunum sýna fram á að um það bil 10 

prósent þjóðarinnar eru samkynhneigðir. Um 10 prósent samkynhneigðra karlmanna 

og um 20 prósent samkynhneigðra kvenna eiga börn og flest þessara barna urðu til 

með fyrrverandi maka, það er að segja áður en viðkomandi opinberaði kynhneigð sína. 

Aðrar leiðir sem samkynhneigðir einstaklingar nýta sér til að stofna til fjölskyldu eru að 

taka börn í fóstur, ættleiða, taka þátt í uppeldi með maka og fjölforeldisuppeldi. Hér á 

landi hafa verið settar fram tölur rétt eins og í Bandaríkjunum af Rannveigu 

Traustadóttur og Jón Torfa Jónassyni. Þau sýndu fram á að áætla megi að um það bil 

5% af íslensku þjóðinni séu samkynhneigðir karlmenn og að um 3% séu 

samkynhneigðar konur. Af þessum fjölda eiga um það bil 10% samkynhneigðra karla 

börn á meðan hlutfallið er helmingi hærra á meðal samkynhneigðra kvenna eða um 

20% (Rannveig Traustadóttir, 2003b). Það er afar erfitt að alhæfa um þessar tölulegu 

upplýsingar vegna þess að oft er þessum upplýsingum haldið leyndum, til dæmis vegna 

ótta við að missa forsjá barna sinna eða verða fyrir aðkasti. 

Rannsóknir hafa sýnt að það er munur á milli þess hvort fjölskyldan samanstendur af 

hommum eða lesbíum. Samkvæmt rannsóknum sem gerðar hafa verið hefur komið í 

ljós að lesbíur höfðu lægri tekjur en samkynhneigðir karlmenn, ásamt því að vera 

opnari varðandi kynhneigð sína við börnin sín. Þær lögðu mikla áherslu á að kenna 

börnum sínum að sýna samúð og umburðarlyndi gagnvart fjölbreytileikanum, sem 

fylgir mannlegu lífi. Karlmennirnir voru líklegri til að ala börn sín upp samkvæmt 

hefðbundnum kynjahlutverkum, eins og til dæmis með stelpu- og strákaleikjum. Það 

mældist enginn marktækur munur milli þeirra og gagnkynhneigðra feðra hvað varðaði 

uppeldi á börnunum heldur sýndu báðir hóparnir alveg jafn mikla umhyggju og ástúð. 

Lagalegi munurinn sýndi þó greinilega að hommar eru mun ólíklegri til að fá forsjá yfir 

barni sínu eins og gagnkynhneigðir karlmenn (Rannveig Traustadóttir, 2003b). 

Falk (1994) benti á að sumir álíti atferli lesbískra mæðra sjúklegt og barninu skaðlegt 

ef þau hafa ekki nóg af karlkyns fyrirmyndum. Innan dómskerfisins var það ríkjandi 

viðhorf að kynhneigð þeirra hafi neikvæð áhrif á móðurhlutverkið og þroska barna, og 

viðhorfið hafði oft áhrif á niðurstöður í forsjármálum. Flestar lesbískar mæður töldu 

mikilvægt að barn hefði reglulegt samband við feður sína. Rannsóknir hafa sýnt fram á 

að hugmyndin um að lítil eða engin umgegni við karlkyns fyrirmyndir hafi skaðleg áhrif 

á börn lesbískra mæðra reyndist ekki vera rétt. Nýlegri rannsóknir hafa sýnt fram á að 

kynhneigð hefur ekki áhrif á barnauppeldi. Rannsókn Flaks, Ficher, Masterpasquea og 

Joseph (1995) er ein þeirra og byggðist hún á því að skoða hæfni lesbískra foreldra til 

barnuppeldis með því að rannsaka fimmtán pör af sama kyni, sem áttu börn á aldrinum 

3 til 9 ára. Helstu niðurstöður rannsóknarinnar sýndu að enginn marktækur munur var 

á uppeldi lesbískra foreldra og gagnkynhneigðra foreldra. Fleiri rannsóknir hafa verið 

gerðar sem sýndu fram á að hegðun lesbískra mæðra gagnvart börnum sínum var sama 

og meðal gagnkynhneigðra mæðra. Samkynhneigðir foreldrar sýndu börnum sínum 

jafn mikla ástúð og umhyggju og gagnkynhneigðir foreldrar. Að auki er vert að nefna að 

það kemur verr út fyrir börnin þegar foreldrar fela rétta kynhneigð fyrir börnum sínum 

uns þau verða eldri en þegar það er útskýrt fyrir þeim strax á unga aldri (Bigner og 

Bozett 1989).  

Móðurhlutverkið er fastmótað hlutverk í hugum flestra. Kyngervi og 

móðurhlutverkið gegnir þýðingarmiklu hlutverki þegar kemur að skilningi fræðimanna, 

sem og annarra, á því hver annast börnin best. Samfélagið virðist líta svo á að lesbíur 

séu öruggari kostur sem uppalendur barna en hommar. Móðir virðist talin nauðsynleg í 

lífi barns. Hið ríkjandi viðmið sem er þá viðmið hinna gagnkynhneigðu fjölskyldu virðist 

enn hafa mikil áhrif á hugmyndir einstaklinga um fjölskyldulíf. Væntingar til 

samkynhneigðra foreldra verða stundum neikvæðar þar sem viðmiðið er ekki það sama 

og til gagnkynhneigðra foreldra (Wilson, 2013). 

Oft er talað um að í samkynjuðu sambandi sé annar aðilinn í hefðbundnu 

karlhlutverki og hinn í hefðbundnu kvenhlutverki. Rannsóknir hafa hinsvegar sýnt fram 

á að svo sé ekki og samkynhneigðir einstaklingar í sambúð eða hjónabandi séu síður en 

svo í slíkum hlutverkum. Niðurstöður hafa verið á þá leið að verkaskiptingin á milli 

þeirra sé jöfn (Chan, Brooks, Raboy og Patterson, 1998; Dunne, 1998; Kurdek, 1995; 

Patterson 2005; Sullivan, 1996). 

Wilson (2013) telur að það sé mikilvægt að rannsaka samkynhneigðar fjölskyldur út 

frá þeirra eigin upplifunum og viðmiðunum vegna þess að það geti reynst öðrum erfitt 

að skilja og jafnvel samþykkja fjölskylduform, sem er ekki alls staðar samþykkt í 

samfélögum.  

5 Samkynhneigðir einstaklingar og barneignir 

Það að eiga börn telst ekki til almennra mannréttinda, vegna þess að hægt er að 

takmarka með ýmsum hætti þá aðstoð sem fólki er veitt í því skyni. Margir telja það 

mjög mikilvægt að stofna til fjölskyldu og eignast börn. Í gegnum tíðina hefur hallað á 

lagalegu stöðu samkynhneigðra til að eignast og ala upp barn en löngun þeirra er ekki 

minni en annarra. Barneignir samkynhneigðra kalla oftar en ekki á að þeir þurfi aðstoð 

með tæknifrjóvgun eða ættleiðingu. Gangkynhneigðum einstaklingum, sem ekki geta 

eignast börn var í lögum tryggður réttur til að njóta aðstoðar í þeim málum, en 

samkynhneigðum í sömu stöðu var meinað að njóta þess réttar lengi vel (Hrefna 

Friðriksdóttir, 2003). 

5.1 Félagsleg og lagaleg réttindi samkynhneigðra á Íslandi 

Árið 1993 var skipuð nefnd sem var ætlað að kanna félagslega, lagalega, og 

menningarlega stöðu samkynhneigðra einstaklinga á Íslandi og í framhaldi af því koma 

með tillögur um úrbætur og aðgerðir til að bæta stöðu þeirra (Forsætisráðuneytið, 

2004). 

Undanfarinn ár hafa orðið miklar breytingar hér á landi hvað varðar réttindi og 

stöðu samkynhneigðra. Þann 27. júní árið 1996 tóku í gildi lög nr. 87/1996 um 

staðfesta samvist. Samkvæmt þessum lögum geta tveir einstaklingar af sama kyni 

staðfest samvist sína og öðlast við það nánast sömu réttarstöðu og einstaklingar í 

hjúskap (Lög um staðfesta samvist nr. 87/1996). Áður en þessi lög voru sett var ekki til 

neinn lagarammi um sambúð tveggja einstaklinga af sama kyni. Þeir höfðu svipuð 

réttindi og fólk í óvígðri sambúð. Óvígð sambúð einstaklinga er skilgreind á þann veg að 

þar búi saman karl og kona, sem að einhverju leyti deili fjárhag og eiga sameiginlegt 

heimili en eru ekki í hjónabandi (Forsætisráðuneytið, 2004). Á þessum tíma voru 

undantekningarnar fyrst og fremst hvað snerti rétt samkynhneigðra til barneigna, 

nánar tiltekið að þeim var ekki leyft að ættleiða né gangast undir tæknifrjóvgun. 

Lögunum um staðfesta samvist var ekki einungis ætlað að tryggja samkynhneigðum 

lágmarksréttindi heldur fylgdi lagasetningunni viðurkenning á þeirri þörf að eyða 

fordómum og auka skilning á rétti samkynhneigðra til fjölskyldulífs í samfélaginu. Árið 

2000 fengu samkynhneigðir rétt til að stjúpættleiða barn maka. Þetta var fyrsta skrefið 

í áttina að því að samkynhneigðir gætu alið upp börn og með þessari lagasetningu gat 

foreldri sem ekki var líffræðilega skylt barninu ættleitt það. Til að koma þessu á réttan 

kjöl þurfti að breyta lögum um staðfesta samvist (Lög um breytingu á staðfestri samvist 

nr. 52/2000) þannig að ákvæði ættleiðingarlaga um hjón gilda einnig um staðfesta 

samvist (Hrefna Friðriksdóttir, 2003). 

Í september árið 2003 skipaði þáverandi forsætisráðherra nefnd, sem ætlað var að 

gera tillögur um úrbætur og nauðsynlegar aðgerðir til að jafna stöðu samkynhneigðra 

og gagnkynhneigðra í samfélaginu. Veikleiki varðandi réttarstöðu samkynhneigðra var 

sá að þeir höfðu ekki enn fengið réttindi til að ættleiða né gangast undir tæknifrjóvgun. 

Nefndinni var ætlað að skoða hvaða mismunun væri í löggjöf á réttarstöðu 

samkynhneigðra og gagnkynhneigðra í sambúð og einnig hvað varðar ættleiðingar og 

tæknifrjóvganir (Forsætisráðuneytið, 2004). 

Árið 2006, með lögum nr. 65/2006, voru gerðar frekari lagabreytingar sem vörðuðu 

réttarstöðu samkynhneigðra. Þetta ár fengu samkynhneigð pör réttindi til 

frumættleiðingar, ásamt því að lesbíum var heimilað að fara í tæknifrjóvgun. Fyrir 

tilstuðlan þessara laga var samkynhneigðum konum nú leyfilegt að eignast börn með 

sæðisgjöf á Íslandi. Orðalagi lagana var breytt til að lögin væru í samræmi við þessar 

breytingar (Lög um breytingu á lagaákvæðum er varða réttarstöðu samkynhneigðra 

(sambúð, ættleiðingar, tæknifrjóvgun) nr. 65/2006). 

Lögum um tæknifrjóvgun var breytt árið 2008 á þann veg að allar einhleypar konur, 

og þar með taldar einhleypar lesbíur, gátu farið í tæknifrjóvgun (Lög um breytingu á 

lögum nr. 55/1996 um tæknifrjóvgun og notkun kynfruma og fósturvísa manna til 

stofnfrumurannsókna, með síðari breytingum nr. 54/2008). 

Árið 2010 voru samþykkt ein hjúskaparlög fyrir alla, óháð kyni og kynhneigð. Með 

þessari löggjöf gekk eitt yfir alla. Þjóðkirkjan gefur nú saman samkynhneigð pör sem 

kjósa að giftast í kirkju. Með því að bjóða upp á hjónabandsvígslur í kirkju fyrir 

samkynhneigða gerir það að verkum að Ísland er orðið mjög framarlega hvað varðar 

lagaleg réttindi samkynhneigðra á alþjóðavísu (Karl Sigurbjörnsson, 2010; Lög um 

breytingar á hjúskaparlögum og fleiri lögum og um brottfall laga um staðfesta samvist 

(ein hjúskaparlög) nr. 65/2010). 

Síðustu misseri hefur staðið yfir vinna í nefnd um staðgöngumæðrun, sem 

heilbrigðisráðherra skipaði. Frumvarp hefur verið lagt fyrir Alþingi um 

staðgöngumæðrun, en samkvæmt 3. málsgrein 6. greinar núverandi laga um 

tæknifrjóvgun og notkun kynfrumna og fósturvísa manna til stofnfrumurannsókna er 

staðgöngumæðrun enn sem komið er ólögleg á Íslandi (Frumvarp til laga um 

staðgöngumæðrun í velgjörðarskyni, 2014-2015). 

Frumvarp til laga um staðgöngumæðrun bíður þess að verða tekið til fyrstu umræðu 

á Alþingi og er þar af leiðandi enn ekki komin niðurstaða um málið (Alþingi, 2015).  

5.2 Úrræði samkynhneigðra til barneigna 

Úrræði samkynhneigðra til barneigna eru þó nokkur og ekki öll lögleg. Það hefur borið 

á því að samkynhneigðir reyni að lifa lífinu sem gagnkynhneigðir einstaklingar og stofna 

því til sambands eða jafnvel hjónabands við maka af gagnstæðu kyni og í slíku 

sambandi eignast viðkomandi aðili barn. Barnið eignast síðan samkynhneigða foreldra 

þegar viðkomandi aðili viðurkennir kynhneigð sína opinberlega og tekur saman við 

maka af sama kyni. Hin leiðin er að samkynhneigðir einstaklingar geta ættleitt eða 

tekið barn í fóstur. Eina leið samkynhneigðra karlmanna er að leita aðstoðar konu, sem 

vill ganga með barn fyrir þá og fæða það, en þetta úrræði er ólöglegt á Íslandi sem og 

víða annars staðar í heiminum. Einnig hafa orðið til ýmiskonar samningar á milli fólks 

og jafnvel á milli lesbía og homma, þar sem hann leggur til sæði og öll þrjú koma að 

umönnun og uppeldi á barninu, svokallað fjölforeldisuppeldi en margar útfærslu eru til 

hvað þetta varðar. Sumstaðar geta lesbíur einnig leitað til sæðisbanka (Guðrún Rakel 

Brynjólfsdóttir, 2003; Saffron, 1996). 

5.2.1 Tæknifrjóvgun 

Tæknifrjóvgun er fyrsta úrræði sem einstaklingar nýta sér til að geta barn þegar annað 

stendur ekki til boða. Tæknifrjóvgun er fyrir pör sem af einverjum ástæðum hefur ekki 

tekist að geta barn á náttúrulegan hátt, samkynhneigðar konur eða konur sem kjósa að 

geta barns án maka. Tæknifrjóvgun er skilgreind sem getnaður sem verður til við 

glasafrjóvgun eða tæknisæðingu (Lög um tæknifrjóvgun nr. 55/1996). Á heimasíðu Art 

Medica kemur fram að konur sem nýta sér tæknisæðingu verða að vera með heila 

eggjaleiðara, en líkurnar eru 16-17% á að þessi meðferð beri árangur (Art Medica IVF 

Iceland, e.d.b). Glasafrjóvgun er stærri aðgerð en þar eru eggfrumur fjarlægðar úr 

líkama konu og frjóvgaðar utan hans með sæðisfrumum í tilraunaglasi og að lokum er 

frjóvguðu eggfrumunni komið aftur fyrir í líkama konunnar. Eini munurinn á 

glasafrjóvgun og smásjárfrjóvgun er sá að í smásjárfrjóvgun er sæðisfrumunni stungið 

inn í eggfrumu undir smásjá en í glasafrjóvgun eru frumurnar settar í tilraunaglas og 

frjóvgast þær þar. Líkurnar eru næstum helmingi meiri að frjóvgun takist með þessum 

aðferðum en með tæknisæðingu eða um 35% líkur á getnaði (Art Medica IVF Iceland, 

e.d.a; Lög um tæknifrjóvgun nr. 55/1996). 

Tæknifrjóvgunarlögum hefur verið breytt nokkrum sinnum frá fyrstu setningu þeirra 

árið 1996. Með lögunum sem tóku gildi árið 2008 var lesbíum heimilt að fara í 

tæknifrjóvgun. Árið 2008 máttu einhleypar konur á Íslandi nýta sér tæknifrjóvgun með 

sömu skilyrðum og pör (Lög um breytingu á lögum nr. 55/1996 um tæknifrjóvgun og 

notkun kynfrumna og fósturvísa manna til stofnfrumurannsókna, með síðari 

breytingum nr. 55/2008).   

5.2.2 Staðgöngumóðir 

Skilgreining á orðinu staðganga getur verið flókin þar sem hún felur í sér margar 

mismunandi túlkanir. Það er misjafnt eftir löndum hver skilgreiningin er. Það er algengt 

að nota orðin staðgöngumóðir (e. surrogate mother) eða staðgengill (e. surrogate) yfir 

þá konu sem ber barn fyrir aðra konu og fæðir það. Sumir myndu færa rök fyrir því að 

þessu sé öfugt farið að konan sem elur upp barnið sé staðgöngumóðirin, þar sem talið 

er að sú sem fæðir barnið sé ávallt móðirin. Vegna þessa er enn erfiðara að skilgreina 

orðið. Staðgöngmæðrun (e. gestational surrogacy, full surrogacy, IVF surrogacy) er 

þegar staðgöngumóðir hefur enga erfðafræðilega tengingu við barnið og það er getið 

með hjálp glasafrjóvgunar. Hefðbundin staðgöngumæðrun (e. natural surrogacy eða e. 

partial surrogacy) er þegar staðgöngumóðirin sjálf notar sitt eigið egg og sæði kemur 

frá föður hinna verðandi foreldra (Brinsden, 2003).  

Staðgöngumæðrun er ekki lögleg á Íslandi samkvæmt 3. málsgrein 6. greinar laga 

um tæknifrjóvgun og notkun kynfrumna og fósturvísa manna til stofnfrumurannsókna, 

en þó liggur fyrir frumvarp á Alþingi um málið, eins og fram hefur komið (Frumvarp til 

laga um staðgöngumæðrun í velgjörðarskyni, 2014-2015). Staðgöngumæðrun er 

skilgreind samkvæmt lögum sem tæknifrjóvgun, sem er framkvæmd á konu sem ætlar 

að ganga með barn fyrir aðra konu. Staðgöngumóðirin samþykkir að láta barnið strax 

frá sér eftir fæðingu þess (Lög um breytingu á lögum nr. 55/1996 um tæknifrjóvgun og 

notkun kynfrumna og fósturvísa manna til stofnfrumurannsókna, með síðari 

breytingum nr. 54/2008). Skilgreining á staðgöngumæðrun er einnig að finna í 

kynningarskjali á vef Velferðarráðuneytisins (2014) og hljóðar hún svo: 

Staðgöngumæðrun er þegar fósturvísi er komið fyrir í staðgöngumóður, 

sem hefur fallist á að ganga með barn fyrir tiltekna væntanlega foreldra 

enda hyggst staðgöngumóðirin afhenda barnið væntanlegum foreldrum 

eftir fæðingu þess og þau hafa skuldbundið sig til að sækja um yfirfærslu á 

foreldrastöðu í samræmi við ákvæði barnalaga (Velferðarráðuneytið, 2014, 

bls. 8). 

Þann 28. janúar 2009 skipaði þáverandi heilbrigðisráðherra vinnuhóp til að skoða 

hvaða siðfræðilegu, læknisfræðilegu og lögfræðilegu álitaefni gætu komið upp við að 

leyfa staðgöngumæðrun á Íslandi. Í skýrslu vinnuhópsins, sem kom út árið 2010, kemur 

meðal annars fram að gæta þurfi jafnræðis varðandi það hverjir fá að nota þjónustu 

staðgöngumóður, að hagsmunir allra sem koma að þjónustu hennar séu tryggðir og 

það sé á skýrt hver réttindi og skyldur allra aðila séu. Einstaklingar vinnuhópsins veltu 

því fyrir sér hvaða hópar það séu sem koma til greina sem hugsanlegir notendur 

staðgöngumóður. Í skýrslunni kemur fram að það séu aðilar eins og samkynhneigðir 

karlar, einhleypir karlar, konur án legs og jafnvel allar konu sem eiga við ófrjósemi að 

stríða (Frumvarp til laga um staðgöngumæðrun í velgjörðarskyni, 2014-2015).  

Sumir fræðimenn velta því fyrir sér hverjum ætti að standa til boða að velja það 

úrræði að nota staðgöngumæðrun öðrum en konum sem hafa ekki líkamsburði til að 

bera barn, konum sem væru í lífshættu af meðgöngu eða fæðingu barns. Fleiri hafa 

þörf fyrir að nýta sér þetta úrræði, eins og til dæmis konur sem hafa farið í legnám eða 

fæðast án legs, hafa fengið krabbamein í legið eða eru ófrjósamar af völdum 

krabbameinsmeðferðar. Líffræðilega er þetta ein af fáum leiðum samkynhneigðra 

karlmanna til að eignast barn saman (Brinsden, 2003; Van den Akker, 2010). 

Heilbrigðisráðherra, Kristján Þór Júlíusson, lagði fram frumvarp um 

staðgöngumæðrun í ríkisstjórninni í mars 2015. Unnið hafði verið að frumvarpinu síðan 

2012 af nefnd sem þá var skipuð til þess (Aðalsteinn Kjartansson, 2015). Starfshópur 

um undirbúning frumvarps til laga sem heimili staðgöngumæðrun í velgjörðarskyni í 

samræmi við þingsályktun um staðgöngumæðrun, sem Alþingi samþykkti 18. janúar 

2012, var skipaður 10. september 2012. Þennan starfshóp skipuðu Kristrún 

Heimisdóttir, lögfræðingur og lektor við Háskólann á Akureyri, en hún var formaður 

hópsins í upphafi en vegna starfsanna óskaði hún eftir lausn frá störfum í mars 2014. Í 

hennar stað var Dögg Pálsdóttir, lögfræðingur og aðjúnkt við lagadeild Háskólans, 

skipuð. Aðrir aðilar starfshópsins voru Hrefna Friðriksdóttir, lektor við Háskóla Íslands, 

Sigurður Kristinsson, prófessor við Háskólann á Akureyri, Svanhildur Þorbjörnsdóttir og 

Helga Guðmundsdóttir. Nefndin skilaði frumvarpi til laga um staðgöngumæðrun í 

velgjörðarskyni, sem lagt hefur verið fyrir Alþingi og bíður nú fyrstu umræðu (Alþingi, 

2015; Frumvarp til laga um staðgöngumæðrun í velgjörðarskyni, 2014-2015). 

5.2.3 Ættleiðing 

Í aldanna rás hefur hugtakið ættleiðing þróast og merking þess mótast í takt við 

samfélagið hverju sinni, það er að segja menningu, siðferði og löggjöf þess. Ættleiðing 

er ávallt hugsuð út frá hagsmunum barnsins og er í rauninni verndarúrræði fyrir það. 

Barn sem ekki á fjölskyldu er útveguð fjölskylda, sem getur alið það upp og annast það 

við góðan aðbúnað. Við ættleiðingu eru lagaleg tengsl barnsins við upprunafjölskyldu 

rofin og barnið stofnar til nýrra tengsla við fjölskylduna sem ættleiðir. Öll löggjöf í 

kringum ættleiðingar hefur það að markmiði að finna fjölskyldu fyrir barn en ekki 

öfugt, það er að segja að ekki er stefnt að því að finna barn fyrir fjölskyldur. Kjörbarn er 

það hugtak sem notað er um ættleitt barn, en hugtakið kjörforeldrar um þá sem 

ættleiða barn (Hrefna Friðriksdóttir, 2011). 

Ættleiðingar hafa verið gróflega flokkaðar á þann veg að talað er um 

stjúpættleiðingu og frumættleiðingu, sem síðan skiptast í innlenda frumættleiðingu og 

alþjóðlega frumættleiðingu (Hrefna Friðriksdóttir, 2011). Um þessa flokkun verður 

fjallað hér á eftir.  

5.2.3.1 Íslensk löggjöf um ættleiðingar og ættleiðingarfélög 

Á Íslandi eru í gildi lög nr. 130/1999 um ættleiðingar, ásamt reglugerð um ættleiðingar 

nr. 238/2005. Við framkvæmd ættleiðinga skal ávallt hafa að leiðarljósi það sem barni 

er fyrir bestu, skv. 4. gr. laga um ættleiðingar nr. 130/1999. Í ættleiðingarferli ber að 

fara eftir lögunum og reglugerðinni og eins og fram kemur í lögum nr. 130/1999 verður 

löggilt ættleiðingarfélag að hafa milligöngu um ættleiðingu barns erlendis frá. 

Íslenskum ríkisborgurum er ekki heimilt að ættleiða barn á eigin vegum, eins og fram 

kemur í reglugerð um ættleiðingar nr. 238/2005.  

Hér á landi er aðeins eitt ættleiðingarfélag, sem hefur löggildingu frá 

Innanríkisráðuneytinu, til að vera milligönguaðili um ættleiðingu barns af erlendum 

uppruna. Það er félagið Íslensk ættleiðing. Samningur við félagið var endurnýjaður 

nýverið af Innanríkisráðuneytinu og gildir til ársins 2017. Megin markmið félagsins er í 

fyrsta lagi að aðstoða einstaklinga, sem vilja ættleiða börn af erlendum uppruna, á 

þann hátt að hagsmunir barnsins séu alltaf hafðir í fyrirrúmi. Í öðru lagi að stuðla að 

velferð kjörfjölskyldna og í þriðja lagi að vinna að velferðarmálum barna erlendis. Á 

heimasíðu félagsins kemur fram að Ísland er með ættleiðingarsamninga við Búlgaríu, 

Indland, Kína, Tékkland, Togó og Kólumbíu. Ekkert ef þeim löndum sem ísland er með 

ættleiðingarsamninga við leyfir ættleiðingu til samkynhneigðra. Félagið Íslensk 

ættleiðing telur að stíga þurfi varlega til jarðar þegar kemur að þessum málaflokki til að 

samningar við núverandi lönd bíði ekki hnekki ef leitast verður eftir að stofna til slíkra 

samninga um að leyfa samkynhneigðum að ættleiða barn (Íslensk ættleiðing, e.d.a; 

Íslensk ættleiðing, e.d.b; Íslensk ættleiðing, e.d.c; Innanríkisráðuneytið, 2015).  

5.2.3.2 Stjúpættleiðing 

Stjúpættleiðing er þegar maki, einstaklingur í sambúð eða maki í staðfestri samvist, 

ættleiðir barn eða kjörbarn þess sem sækir um (Hrefna Friðriksdóttir, 2011). Það kemur 

í hlut barnaverndar að meta hvort það sé barninu fyrir bestu að stjúpforeldri, sem 

hefur hug á að ala upp og annast barnið, ættleiði það. Barnavernd metur einnig hvort 

barn sem ættleiða á hafi verið alið upp hjá viðkomandi og hvort aðrar ástæður sem 

teljast vera alveg sérstakar mæli með ættleiðingu. Í 6. gr. laga um ættleiðingar nr. 

130/1999 kemur fram að ef barnið hefur náð 12 ára aldri þarf það sjálft að gefa 

samþykki sitt fyrir fyrirhugaðri ættleiðingu (Lög um ættleiðingar nr. 130/1999). Þegar 

um stjúpættleiðingu er að ræða þurfa þeir sem hyggjast ættleiða að uppfylla ýmis 

skilyrði og skal umsækjandi sýna fram á að hafa verið í samfelldri sambúð með foreldri 

eða kjörforeldri barns í að minnsta kosti fimm ár. Þessi skilyrði gilda fyrir hjón, 

karlmann og konu í óvígðri sambúð eða tvo einstaklinga í staðfestri samvist. 

Undantekning er þó gerð ef barn hefur verið getið með tæknifrjóvgun og er ekki 

feðrað. Sambúð hjóna eða para í óvígðri sambúð þarf að hafa staðið yfir í meira en tvö 

og hálft ár (Reglugerð um ættleiðingar nr. 238/2005.). 

5.2.3.3 Innlend frumættleiðing 

Með frumættleiðingu er átt við það þegar tengsl barns við upprunafjölskyldu eru rofin 

og stofnað er til nýrra fjölskyldutengsla, sbr. 1. mgr. 1. gr. reglugerðar um ættleiðingar 

nr. 238/2005 (Reglugerð um ættleiðingar nr. 238/2005.). Þegar talað er um innlenda 

frumættleiðingu er yfirleitt átt við íslensk börn, sem eru ættleidd innanland. Barnið 

gæti til dæmis hafa verið í fóstri hjá verðandi kjörforeldrum um tíma og í framhaldinu 

ættleitt af þeim (Hrefna Friðriksdóttir, 2011). 

5.2.3.4 Alþjóðleg frumættleiðing 

Alþjóðlegar frumættleiðingar (e. international adoption) eru ættleiðingar frá öðrum 

löndum (Hrefna Friðriksdóttir, 2011). Til að ættleiða barn erlendis frá þurfa þeir 

einstaklingar sem sækja um slíkt að uppfylla ýmis skilyrði til að fá leyfi fyrir 

ættleiðingunni. Þeir þurfa að vera heilsuhraustir á líkama og sál, hjón þurfa að hafa 

verið í samfelldri sambúð í 3 ár, par í óvígðri sambúð í 5 ár og umsækjendur mega ekki 

vera eldri en 45 ára. Undantekningar eru gerðar frá þessum skilyrðum í einstaka 

tilvikum. Umsækjendur þurfa að sýna fram á góðan fjárhag og mega ekki hafa hlotið 

refsidóm (Reglugerð um ættleiðingar nr. 238/2005.). 

Ættleiðing á milli landa er oft síðasta úrræðið. Alltaf er reynt að finna barninu 

fjölskyldu í heimalandi sínu áður en gripið er til alþjóðlegrar ættleiðingar. Ástæðan fyrir 

þessu er að það er talið mikilvægt að barnið haldi tengslum við uppruna sinn og 

menningu. Það þarf að gera miklar kröfur til þeirra sem fá leyfi til að ættleiða barn 

vegna þess að barninu á að vera tryggt öruggt, ástríkt og þroskandi uppeldi (Hrefna 

Friðriksdóttir, 2011). Til að fá forsamþykki fyrir ættleiðingu barns er skylt að leita til 

ættleiðingafélags, sem hefur löggildingu dómsmálaráðherra, og umsækjendum er 

einnig skylt að sækja námskeið á vegum þess (Reglugerð um ættleiðingar nr. 

238/2005). Markmiðið með slíku námskeiði er að undirbúa umsækjendur fyrir móttöku 

ættleidds barns, ásamt því að fræða og upplýsa þá um þá þætti sem fylgja því að 

ættleiða barn erlendis frá. Þessi námskeið eru fræðandi fyrir kjörforeldrana og fjalla 

um þjóðlífshætti þess lands, sem barnið kemur frá, og hverju má búast við þegar 

kemur að tengslamyndun við barnið (Hrefna Friðriksdóttir, 2011). 

5.3 Hvað þarf að gera til að bæta stöðu samkynhneigðra til að fullum rétti sé 
náð 

Samtökin 78 eru baráttusamtök samkynhneigðra á Íslandi og hafa þau gagnrýnt það að 

samkynhneigð pör standi ekki jafnfætis gagnkynhneigðum pörum hvað varðar rétt til 

ættleiðinga. Ættleiðing erlendis frá er ekki heimil fyrir samkynhneigða, þar sem ekki 

eru til staðar samningar við ríki sem ættleiða til samkynhneigðra. Í dag er möguleiki á 

ættleiðingu innan Íslands afar takmörkuð. Þrátt fyrir að frumættleiðingar 

samkynhneigðra séu nú leyfðar hér á landi hefur lítið gerst í þeim efnum (Samtökin 78, 

e.d.). Höfundur sendi rafrænt bréf til Íslenskrar ættleiðingar og fékk það staðfest að 

ekki eru til neinir samningar við lönd sem ættleiða til samkynhneigðra. Íslensk 

ættleiðing hefur verið að reyna að ná samningum við Suður Afríku, en samkvæmt 

svarbréfi frá þeim er það eina ríkið sem ættleiðir til samkynhneigðra para (Viðauki A, 

2015). 

Íslensk samkynhneigð pör hafa ekki ættleitt barn erlendis frá þar sem að löndin sem 

Ísland er með samning við hafa ekki samþykkt umsóknir frá samkynhneigðum. Þó ber 

að nefna að leyfilegt er fyrir samkynhneigð pör að taka börn í fóstur og þannig var því 

háttað með fyrstu ættleiðingu samkynhneigðra foreldra hér á landi. Barnið kom fyrst í 

fóstur til parsins árið 2012 og var umsókn þeirra um ættleiðingu samþykkt árið 2013 

(Fyrstir til að ættleiða, 2013). Þetta er skref í áttina til þess að samkynhneigð pör hér á 

landi geti eignast barn með ættleiðingu erlendis frá.  

Á heimasíðu Samtakanna 78 er birtur listi ILGA Europe, sem eru Evrópusamtök 

hinsegin fólks (lesbía, homma, tvíkynhneigðra, trans- og intersexfólks), og þar kemur 

fram að á Íslandi á núverandi ári vanti um 36 prósent upp á þau skilyrði, sem þarf til að 

hinsegin fólk hafi sömu lagalegu vernd og aðrir þegnar þjóðfélagsins. Til að færast ofar 

á listann þurfa stjórnvöld á Íslandi að bæta stefnu sína og löggjöf varðandi hinsegin 

einstaklinga. Í núverandi stjórnarskrá eru til dæmis engin verndarákvæði fyrir hinsegin 

fólk. Íslensk stjórnvöld þurfa til dæmis að móta stefnu til að geta tekist á við ofbeldi 

eða hatursorðræðu gagnvart hinsegin einstaklingum (Samtökin 78, e.d.b). 

6 Umræða og lokaorð 

Í þessum kafla verða dregnar fram helstu niðurstöður um samkynhneigða, fjölskyldulíf 

þeirra og úrræði til barneigna. Spurningar ritgerðarinnar sem settar voru fram í upphafi 

eru: Hafa félagslegar og lagalegar breytingar bætt stöðu samkynhneigðra til 

fjölskyldulífs og barneigna? Hvað er það sem vantar til að bæta stöðu samkynhneigðra 

til að fullum rétti sé náð? Til að svara þessum spurningum verða helstu niðurstöður 

skoðaðar og settar í samhengi við fræðilega umfjöllun. Markmið ritgerðarinnar var að 

öðlast betri skilning á stöðu samkynhneigðra almennt og sérstaklega hvaða úrræði þeir 

hafa á Íslandi til að ættleiða barn eða eignast barn á annan hátt.  

Börn eru oft talin vera það sem skapar fjölskyldu en hugakið fjölskylda er vítt og 

geta allir tilgreint einhvern aðila sem hluta af fjölskyldu sinni. Þegar par eignast barn fer 

það oftast að líta á sig sem heildstæða fjölskyldu. Afar mikilvægt er að allar fjölskyldur 

geti litið á sig sem slíka, sama hvort um er að ræða gagnkynhneigða foreldra eða 

samkynhneigða foreldra. Hugtakið fjölskylda er síbreytileg og á undanförnum 

áratugum hefur hún tekið miklum breytingum og í dag eru til ýmsar ólíkar gerðir 

fjölskyldna (Sigrún Júlíusdóttir, 1995, 2001, 2006). 

Höfundur veltir því fyrir sér hversu langt samkynhneigðir eru til í að ganga til að 

uppfylla þrá sína eftir að eignast barn. Þeir sem eru tilbúnir að ganga í gengum þau ferli 

hljóta að hafa einlægan vilja og ásetning til að stofna fjölskyldu, þar sem barn eða börn 

eru hluti hennar. Tæknifrjóvgun og ættleiðing eru ferli sem er afar kostnaðarsöm og 

ekki á færi allra. Að ættleiða barn eða nýta sér tæknifrjóvgun tekur einnig á 

tilfinningalega. Það að verða foreldri er flestum mikilvægt og hefur í för með sér meiri 

þátttöku einstaklinga í samfélaginu og viðheldur því. 

Fordómar í garð samkynhneigðra geta haft neikvæð áhrif þegar kemur að velferð og 

uppeldi barna þeirra. Þegar einstaklingar draga í efa foreldrahæfni samkynhneigðra 

vegna fordóma sinna eða ásaka þá um að vera kynferðislega brenglaðir hefur það 

neikvæð áhrif á fjölskylduna. Þetta þekkingarleysi veldur því að fjölskyldur 

samkynhneigðra geta átt erfitt uppdráttar innan samfélagsins (Rannveig Traustadóttir, 

2003b; Falk, 1994; Patterson 1996, 2005). 

Rannsóknir hafa sýnt fram á að enginn megin munur er á uppeldisaðferðum 

samkynhneigðra foreldra og gagnkynhneigðra foreldra. Niðurstöður rannsókna hafa 

ekki sýnt fram á að uppeldi samkynhneigðra hafi neikvæð áhrif á líðan barna eða hafi 

neikvæð áhrif á félagslegar athafnir þeirra. Umfjallanir um samkynhneigðar fjölskyldur 

einkennast af því að þær eru bornar saman við gagnkynhneigðar fjölskyldur og þau 

viðmið sem um þær gilda. Þetta sést á fyrirframgefnum hugmyndum um ákveðin 

kyngervi og hvað felst í því að vera foreldri. Umræðan er oft á þann veg að tengsl 

foreldra og barns þurfi að vera líffræðileg. Margt bendir til þess að samkynhneigð pör 

búi við þær aðstæður að eiga erfiðara uppdráttar til fjölskyldumyndunar en 

gagnkynhneigðir og þurfi að fara aðrar leiðir til að eignast börn sín. Á ýmsan hátt er 

unnið gegn þeim ef löglega leiðin er farin (Goldberg, 2007; Rannveig Traustadóttir, 

2003). 

Samtökin 78 hafa gagnrýnt að samkynhneigð pör standi ekki jafnfætis 

gagnkynhneigðum pörum hvað varðar rétt til ættleiðinga. Ættleiðing erlendis frá er 

ekki heimil fyrir samkynhneigða og möguleiki á ættleiðingu innan Íslands er afar 

takmörkuð. Þrátt fyrir að frumættleiðingar samkynhneigðra séu nú leyfðar hér á landi 

hefur lítið gerst í þeim efnum (Samtökin 78, e.d.). Árið 2013 var fyrsta ættleiðing 

innanlands til samkynhneigðra samþykkt. Barnið kom í fóstur til parsins árið 2012 

(Fyrstir til að ættleiða, 2013). 

Íslensk ættleiðing hefur reynt að ná samningum við Suður Afríku en samkvæmt 

svarbréfi þeirra er það eina ríkið sem ættleiðir til samkynhneigðra para (Viðauki A, 

2015). Þrátt fyrir að lesbískar konur hafi fengið lagalegan rétt til tæknifrjóvgunar er 

þeim mismunað borið saman við aðrar konur sem nýta sér þetta úrræði til getnaðar. 

Þær þurfa að skila inn sérstöku eyðublaði til Þjóðskrár Íslands um að báðar mæður hafi 

samþykkt tæknifrjóvgunina (Viðauki B). Gagnkynhneigð kona sem nýtir sér 

tæknifrjóvgun þarf hinsvegar ekki að skila slíku eyðublaði inn til stofnunarinnar. 

Rannsóknir hafa sýnt fram á að samkynhneigðar fjölskyldur glíma bæði við 

samfélagleg og lagaleg vandamál. Fylgni hefur mælst milli bágrar lagalegrar stöðu 

samkynhneigðra og samfélagslegrar stöðu ásamt félagslegu óöryggi. Þegar lögin vinna 

ekki með einstaklingum gerir það samkynhneigðum erfitt fyrir að eignast börn með 

ættleiðingu (Falk, 1994; Patterson 1996, 2005; Short, 2007). 

Félagsleg mótunarhyggja (e. constructionism), femínismi og hinsegin fræði ( e. queer 

study) hafa haft áhrif á nálgun rannsókna á fjölskyldum samkynhneigðra. Þessar 

kenningar skoða meira reynslu og upplifun samkynhneigðra út frá þeim sjálfum og þar 

af leiðandi hafa rannsóknarnálganir á viðfangsefninu breyst. Mikilvægt þykir að 

rannsaka viðfangsefnið út frá sjónarhóli þess sem rannsaka á. Hinsegin fræði setja 

spurningamerki við að oft eru hlutirnir skoðaðir út frá sjónarhorni gagnkynhneigðra og 

fara fram á að rannsóknaraðilar beini athygli sinni meira að flokkun og því sem telst til 

norma samfélagsins. Fræðimenn þurfi að spyrja nýrra spurninga um margbreytileika 

samfélagsins, þar sem ekki eru allar fjölskyldur eins. Í samfélaginu á sér stað mikil 

huglæg flokkun um ýmis fyrirbæri eins og fjölskyldu og hvert hlutverk hennar er. 

Helstu niðurstöður ritgerðarinnar eru þær að lagasetningar undanfarinna ára hafa 

stuðlað að því að samkynhneigðum hefur verið veittur lagalegur réttur til að stofna 

fjölskyldu en í raun geta þeir ekki nýtt sér þennan rétt að fullu. Réttur til ættleiðinga 

hefur verið veittur en ekkert þeirra landa, sem Ísland er með ættleiðingarsamning við 

ættleiðir til samkynhneigðra para. Því er mikilvægt að stjórnvöld og löggild 

ættleiðingarfélög íhlutist enn frekar um að ná samningum við önnur ríki, því annars er 

samkynhneigðum mismunað þegar kemur að þessum málaflokki. Þær lagabreytingar 

sem nú þegar hafa gengið í garð eru góðar til að byggja ofan á fyrir áframhaldandi 

vinnu til að koma á algjöru jafnrétti fyrir samkynhneigða með tilliti til réttar þeirra til 

fjölskyldulífs. 

Möguleikar samkynhneigðra til barneigna aukast hugsanlega ef Alþingi samþykkir að 

heimila staðgöngumæðrun í velgjörðarskyni og í lögunum komi fram að þeir hafi sama 

rétt, samkvæmt lögum og aðrir þjóðfélagsþegnar. Þetta úrræði myndi opna fyrir 

réttindi og möguleika samkynhneigðra karlmanna til barneigna. Það er ljóst að þörf er 

á fleiri rannsóknum sem snúa að börnum samkynhneigðra á Íslandi. Þær þurfa að 

kanna reynsluheim barna samkynhneigðra til að fá fram niðurstöður um hvernig 

börnum líður við að alast upp hjá samkynhneigðum foreldrum. Niðurstöður slíkra 

rannsókna eru mikilvægar til að minnka fordóma gagnvart samkynhneigðum og 

börnum þeirra. Vinna þarf betur að því að útrýma fordómum almennings almennt 

gagnvart samkynhneigð þó að jákvæð hugarfarsbreyting hafi átt sér stað undanfarin ár 

gagnvart hinsegin fólki. Enn vantar upp á að það bil sé brúað þannig að þeir og börn 

þeirra séu litnir sömu augum og annað fólk og börn í samfélaginu.  

Til að bæta stöðu samkynhneigðra á öllum sviðum þjóðfélagsins þarf fleira að koma 

til. Um 36% vantar enn upp á að hinsegin fólk hafi sömu lagalegu vernd og aðrir þegnar 

þjóðfélagsins og þarf að bæta úr því. Það er á valdi stjórnvalda að sjá um að það takist. 

Það þarf til dæmis að breyta núverandi stjórnarskrá til að verndarákvæði nái til 

hinsegin fólks, ásamt því að finna leiðir til að eyða andlegu ofbeldi, hatursumræðu 

gagnvart hinsegin fólki og fordómum gagnvart þeim og börnum þeirra (Samtökin 78, 

e.d.b). Allir ættu að standa jafnfætis lagalega og félagslega séð, óháð kynhneigð. 

Í mínum huga er réttindabaráttu samkynhneigðra ekki að fullu lokið og því er 

mikilvægt að standa vörð um réttindi og velferð þeirra sem og annarra 

minnihlutahópa. 

Viðauki A 

Upplýsingar um ættleiðingar frá Íslenskri ættleiðingu 

 

Subject:  Vegna spurningar í gegnum isadopt.is 

Date:   2015-08-27 09:21 

From:   Kristinn Ingvarsson <kristinn@isadopt.is> 

To: "'fe@hive.is'" <fe@hive.is> 

 

Sæl Fanney og góðan dag. 

Það er rétt skilið hjá þér að Íslensk ættleiðing er eina ættleiðingarfélagið sem er með 
löggildingu til að annast um milligöngu ættleiðinga erlendis frá. Löggildingin kemur frá 
Innanríkisráðuneytinu og hefur það eftirlit með starfi félagsins. 

Þú spyrð einnig um samninga við upprunalönd þar sem tekið er á móti umsóknum 
samkynhneigðra. 

Það er rétt hjá þér að Íslensk ættleiðing hefur enga samninga við lönd sem heimila það. Aðeins 
eitt upprunaland heimilar umsóknir samkynhneigðra, en það er Suður Afríka. Það er einnig 
aðeins ein opinber ættleiðing þekkt í heiminum þar sem samkynhneigð hjón hafa fengið að 
ættleiða barn þaðan. 

Félagið hefur reynt að ná samningum við Suður Afríku lengi, og hafa fyrirspurning félagsins, 
Innanríkisráðuneytisins og Utanríkisráðuneytisins litlu skilað, öðru en því að miðstjórnvald 
Suður Afríku hefur sagt að þau þurfi ekki fleiri samstarfslönd. 

Spurning þín varðandi möguleika samkynhneigðra er því flóknari en svo að það sé hægt að 
svara henni í stuttu máli.  

Mér þætti gaman að heyra í þér varðandi verkefnið þitt og útskýra betur stöðu 
ættleiðingarmála. 

 

Með bestu kveðju / kind regards 

Kristinn Ingvarsson 

Framkvæmdastjóri / Executive Director 

Íslensk ættleiðing / Icelandic Adoption Society 

www.isadopt.is 

Skipholt 50 B 

105 Reykjavík 

Sími / tel: + 354 588-1480 

Gsm / mobile: + 354 895-1480 

Viðauki B 

Upplýsingar frá Þjóðskrá Íslands vegna staðfestingar á frétt úr Fréttablaðinu og DV 

 

Efni: RE: staðfesting á frétt úr fréttablaðinu og einnig úr DV 

Dags: miðvikudagur 2 September 2015 11:08 GMT 

Frá: Inga Dís Karlsdóttir Þjóðskrá Íslands<ihk@skra.is> 

Til: "'fae4@hi.is'" <fae4@hi.is> 

 

Heil og sæl Fanney, 

Ekki er rétt að Þjóðskrá Íslands geri kröfu um að skila þurfi inn vottorði þess efnis að tvær 
mæður séu hlynntar tæknifrjóvgun. Hins vegar er það svo að í tilfellum þar sem barn er getið 
með tæknifrjóvgun og móðir er gift eða í sambúð þá þarf að leggja fram skjal sem staðfestir að 
getnaður hafi farið fram samkvæmt ákvæðum laga nr. 55/1996, um tæknifrjóvgun og fl. Vert er 
að undirstrika að ástæða þess að Þjóðskrá Íslands kallar eftir framangreindum upplýsingum er 
svo unnt sé að framfylgja barnalögum nr. 76/2003 um skráningu foreldra barns. Hægt er að 
veita Þjóðskrá Íslands umboð til þess að afla staðfestingar fyrir hönd mæðra með því að fylla út 
eyðublað á vef okkar eða leggja fram staðfestingu sem Art Medica gefur út.  Linkur á umboðið 
sem unnt er að veita stofnunni er hér:   http://www.skra.is/library/Samnyttar-skrar-/Eydublod-
thi/A-153-umbod-modur-til-upplysingaoflunar-fra-heilbrigdisstofnun.pdf 

 

Almennar upplýsingar um skráningu barna í þjóðskrá er að finna á vef okkar: 
http://www.skra.is/thjodskra/skraning-barns/ , en til nánari útskýringar þá byggir verklagsregla 
stofnunarinnar varðandi skráningu foreldra barna á ákvæðum laga nr. 55/1996, um 
tæknifrjóvgun o.fl.  og  barnalögum nr. 76/2003. 

 

Eignist kona, í hjónabandi eða skráðri sambúð, barn sem ekki er getið við tæknifrjóvgun 
samkvæmt lögum nr. 55/1996 um tæknifrjóvgun o.fl. eiga almennar reglur barnalaga um 
skráningu faðernis við. Um skráningu foreldra barns sem getið er með tæknifrjóvgun sem fram 
fer samkvæmt lögum um tæknifrjóvgun o.fl. gildir sérregla í barnalögum,  6. gr. Samkvæmt 
ákvæðinu telst kona eða maður, sem samþykkt hefur að tæknifrjóvgun fari fram á eiginkonu 
sinni, foreldri barns. Gildir sama um skráða sambúð í þjóðskrá. 

 

Fari ekki um getnað barns skv. lögum um tæknifrjóvgun o.fl. gilda almennar reglur barnalaga 
um faðerni barnsins og er meginregla barnalaga svokölluð pater est regla. Samkvæmt henni 
telst eiginmaður konu faðir barns sem fæðist innan hjónabands þeirra og gildir sama um 
einstaklinga sem skráð hafa sambúð sína í þjóðskrá. 

 

Þegar gagnkynhneigt par eignast saman barn sem getið er með tæknifrjóvgun er samkvæmt 
ákvæðum laga um tæknifrjóvgun o.fl. ávallt um að ræða einstaklinga sem eru í hjúskap eða í 
skráðri sambúð í þjóðskrá. Leiðir þannig bæði sérregla 6. gr. barnalaga um að foreldri barns 

sem getið er með tæknifrjóvgun og meginregla barnalaga um feðrun barns, pater est reglan, til 
sömu niðurstöðu um skráningu faðernis barnsins. Eiginmaður konu eða maður sem kona er 
skráð í sambúð með í þjóðskrá telst ávallt faðir barnsins við fyrstu skráningu þess í þjóðskrá. 

 

Þegar kona sem er gift eða í skráðri sambúð með annarri konu eignast barn, kemur til greina að 
barnið hafi verið getið samkvæmt lögum um tæknifrjóvgun o.fl. Hins vegar getur einnig verið 
að barnið hafi ekki verið getið samkvæmt framangreindum lögum, t.d. með tæknifrjóvgun 
erlendis eða á annan hátt. Þar sem pater est reglan gildir ekki um börn sem fædd eru í hjúskap 
eða skráðri sambúð tveggja kvenna þá telst eiginkona eða sambýliskona móður ekki sjálfkrafa 
foreldri barnsins að lögum samkvæmt almennum reglum barnalaga, nema 6. gr. barnalaga eigi 
við. Þetta leiðir til þess að í þeim tilvikum þegar kona, sem er í hjúskap eða í skráðri sambúð í 
þjóðskrá með annarri konu, eignast barn verður skráningu foreldra barnsins ekki lokið fyrr en 
Þjóðskrá Íslands berast upplýsingar um að 6. gr. barnalaga eigi við um getnað barnsins og þar 
með um skráningu foreldra barnsins eða að stofnuninni berist tilkynning um feðrun barnsins í 
samræmi við önnur ákvæði barnalaga. 

 

Þegar Þjóðskrá Íslands óskar upplýsinga um hvort barn hafi verið getið með tæknifrjóvgun sbr. 
lög um tæknifrjóvgun o.fl. er einungis um að ræða upplýsingaöflun vegna skráningar foreldris 
barnsins sem að lögum þarf að fara fram. Sú staðreynd að einungis samkynhneigð pör þurfa að 
sýna fram á að barn hafi verið getið með tæknifrjóvgun, sem fram fór samkvæmt ákvæðum 
laga um tæknifrjóvgun o.fl., byggir þannig einungis á grundvelli þeirrar takmörkunar sem pater 
est reglunni er sett samkvæmt íslenskum lögum þannig að hún gildi einungis þegar foreldrar 
barns eru af gagnstæðu kyni. 

 

Með kveðju / Best regards 

Inga Dís 

